
MINUTI

Il-Minuti tal-Laqgħa Nru. 75 li saret fit-22 ta’ Ottubru 2015, ġew konfermati.  

RAPPORT TAL‑AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

THE CHAIRMAN (Onor. Jason Azzopardi):  Ngħaddu mal-ewwel għall-item li għandna llejla li huwa d-depożizzjoni tax-xhud mitlub mill-Membri  tal-Gvern, is-Sur Saviour Balzan.

Is-Sur Saviour Balzan daħal fil-Kamra  tal-Kumitat. 

THE CHAIRMAN:  Nifhem li hawn is-soltu talba mill-media.  Hawn permess biex il-membri tal-media jieħdu xi ritratti u filmati tal-ewwel ftit minuti tax-xhud?  Jidher li hawn permess.
 
Sur Balzan, you know the drill għax m’għandix dubju li dan il-Kumitat segwejtu, però bħalma għedt lil kull xhud ngħid lilek ukoll.  Għandek id-dritt li ma tweġibx domandi li b’xi mod jistgħu jinkriminawk u, kif taf, kollox qed jiġi streamed live fuq l-internet.  Issa se tagħmel id-dikjarazzjoni solenni.

IS-SUR SAVIOUR BALZAN:  Jien, Saviour Balzan, niddikjara solennement li ngħid is-sewwa, is-sewwa kollha u xejn ħlief is-sewwa.

THE CHAIRMAN:  Grazzi.  Il-Ministru Owen Bonnici.  

ONOR. OWEN BONNICI (Ministru għall-Ġustizzja, Kultura u Gvern Lokali):  Insellimlek, Sur Balzan.  L-ewwel nett, Sur President, xtaqt nagħmel preambolu.  Għandi nifhem li tenut kont tal-fatt li s-Sur Balzan huwa editur ta’ ġurnal, hemm limitu, taħt il-liġi tal-istampa dwar il-kwestjoni tas-sors, ta’ kemm nista’ nistaqsih domandi.  Jiġifieri, Sur Balzan, jekk nistaqsik xi domandi u inti tħoss li bihom qed nirfes fuq id-dritt assolut tiegħek li ma tikxifx is-sors, tiddejjaq xejn tgħidli li m’intix se twieġeb peress li qed nirfsu fuq is-sors.  Xtaqt nagħmel dan ċar għax ma ridtx li b’xi mod nibda xi moda ġdida.  

Sur Balzan, inti għandek xi kariga relatata mal-qasam tal-istampa?  

IS-SUR SAVIOUR BALZAN:  Jiena l-editur maniġerjali tal-MediaToday li tippubblika numru ta’ revisti, ġurnali kif ukoll websites.  

ONOR. OWEN BONNICI:  Kemm ilek tokkupa din il-kariga?  

IS-SUR SAVIOUR BALZAN:  Din il-ġimgħa deħlin fis-16-il sena.  

ONOR. OWEN BONNICI:  Meta niġu għall-kwestjoni tal-oil procurement, inti tikkonferma li kien il-ġurnal tiegħek li fl-2013 ħareġ storja li eventwalment saret riferenza għaliha diversi drabi f’dan il-Kumitat?  

IS-SUR SAVIOUR BALZAN:  Hekk hu.  F’Jannar tal-2013, imbagħad sussegwentement xhur wara, ħarġu numru ta’ stejjer relatati mal-oil procurement, jew inkella suġġetti relatati mal-oil procurement, jew l-Enemalta u x-xiri ta’ żejt u dawk in-nies relatati mal-oil procurement.  

ONOR. OWEN BONNICI:  Dawn l-istejjer li dehru fil-ġurnal tiegħek huma stejjer li ppubblikawhom impjegati tiegħek, jew huma kollha stejjer li inti rajt qabel dehru fil-ġurnal tiegħek?  

IS-SUR SAVIOUR BALZAN:  Dawn huma stejjer li ġew ippubblikati għall-ewwel darba fil-ġurnal Malta Today, imbagħad sussegwentement għall-ewwel żewġ stejjer li kien hemm, li dehru fl-20 u fis-26 ta’ Jannar 2013, kien hemm numru ta’ stejjer f’media oħra li wħud minnhom ikkoroboraw dak li kien intqal, u ġurnali u media oħra li bdiet tinvestiga l-każ, imma l-biċċa l-kbira mill-istejjer joħorġu mill-istable tal-MediaToday.  

ONOR. OWEN BONNICI:  Li staqsejtek, Sur Balzan, huwa jekk dawn l-istejjer ħadimhomx impjegat tiegħek u dehru mingħajr ma inti, mhux ma kontx taf bihom għax bħala editur tkun taf bihom, imma kien hemm impjegati oħra inkarigati fuqhom.  Jiġifieri dawn l-istejjer li ħarġu kollha kont taf bihom u kollha kellek xi tip ta’ sehem fihom, mhux biss bħala editur imma anke bħala ġurnalist?  

IS-SUR SAVIOUR BALZAN:  F’dan il-każ partikolari, il-biċċa l-kbira mill-istejjer ħadt ħsiebhom jien għalkemm aktar tard, b’mod speċjali matul l-aħħar sentejn, kien hemm l-involviment ta’ ġurnalisti oħrajn li komplew jinvestigaw oqsma oħra tal-istorja.  Tista’ tgħid li għall-ewwel tliet xhur, jiġifieri minn Jannar sa Marzu, kont l-awtur prinċipali ta’ dawn l-istejjer.  

ONOR. OWEN BONNICI:  Jekk nistaqsik domandi dwar dawn l-istejjer, inti f’pożizzjoni li twieġeb fuqhom kollha, anke dawk li ma dehrux f’ismek?  

IS-SUR SAVIOUR BALZAN:  Safejn naf u safejn nista’, iva.  

ONOR. OWEN BONNICI:  Sur Balzan, mix-xogħol investigattiv tiegħek, kemm inti conversant mal-oil procurement, jiġifieri kif jinxtara u ma jinxtarax iż-żejt?  X’inhu n-knowledge tiegħek fejn jidħol oil procurement, jekk għandek? Għandi nifhem li għandek għax mill-istejjer li ktibt hekk jirriżulta.  

IS-SUR SAVIOUR BALZAN:  Fil-bidu nett meta nkitbu l-istejjer ma kelli l-ebda ħjiel ta’ x’tip ta’ protocol jintuża fil-fuel procurement u naħseb li ftit huma dawk li kienu jafu, iżda matul dawn l-aħħar tliet snin, b’numru ta’  kuntatti ma’ nies – ma kienx hemm involuta persuna waħda – sirt naf eżattament il-proċedura.  Biex nelenka b’mod simplistiku l-affarijiet, kien hemm tliet fażi.  Il-fażi tal-lum…

ONOR. OWEN BONNICI:  Qabel ma tiġi għaliha nista’ nistaqsik domanda waħda?  Qed inħossni qisni fuq “Reporter” in reverse!  Inti segwejthom il-proċeduri quddiem dan il-Kumitat?  

IS-SUR SAVIOUR BALZAN:  Iva, segwejthom.  

ONOR. OWEN BONNICI:  Segwejt is-seduti diretti, jew kif ġew sussegwentement rapportati?  

IS-SUR SAVIOUR BALZAN:  Il-biċċa l-kbira minnhom segwejthom live; għal dnubieti kelli nsegwihom live.  

ONOR. OWEN BONNICI:  Skużani nterrompejtek, imma qed nistaqsik dawn id-domandi għax jekk se nirriferi għall-kwestjonijiet li tqanqlu hawnhekk allura għandi nifhem…  

IS-SUR SAVIOUR BALZAN:  Meta jiena rriferejt għall-kwestjoni tal-fuel procurement bl-beda mod ma ridt infisser li tgħallimt xi ħaġa dwar il-protocol tal-fuel procurement mill-PAC.  Ma naħsibx li se ngħid xi ħaġa ibbażata fuq l-informazzjoni…  Kien hemm affarijiet interessanti, importanti u rilevanti li ntqalu hawnhekk, imma dak li nista’ ngħid jien huma affarijiet li ma ħarġux minn dan il-Kumitat.   

ONOR. OWEN BONNICI:  Però jekk nistaqsik fuq affarijiet li ħarġu minn hawnhekk, inti komdu titkellem fuqhom għax qed tgħidli li segwejt is-seduti kollha tal-PAC.  

IS-SUR SAVIOUR BALZAN:  Fil-biċċa l-kbira tagħhom segwejthom live jew inkella rajthom iktar tard, imma l-biċċa l-kbira segwejthom live.  Ovvjament issa għadda ftit żmien u ma niftakarx id-dettalji kollha, imma more or less naħseb li niftakar iktar minn ħaddieħor!  

ONOR. OWEN BONNICI:  Tajjeb ħafna.  Kont qed tgħidilna dwar il-proċess tax-xiri taż-żejt.  Għedtilna li fil-bidu ma kontx taf kif inhu l-proċess, imbagħad, naturalment…

IS-SUR SAVIOUR BALZAN:  Bażikament kien hemm żewġ fażijiet importanti, u m’iniex qed nirriferi għall-fażi ta’ wara l-2013, imma għall-fażi ta’ qabel.  Bejn l-1984 u l-2013, il-Gvern Malti, ħlief għal xi perjodu partikolari li jien ma nistax naċċerta eżattament meta kien – qed nirriferi għall-embargo tal-Libja –  kien dipendenti fuq xiri ta’ żejt mil-Libja u kien hemm prezz speċjali li bih il-Libja kienet tagħti ż-żejt lill-Gvern Malti.  Jien għandi l-literature u kopji ta’ kif kienu jsiru t-tenders bejn l-1984 u l-2013 li juru li kienet sempliċement tintbagħat fax miċ-Chief Financial Officer (CFO) –  jista’ jkun li qabel kienet tintbagħat minn persuna oħra għax il-karigi jinbidlu matul iż-żmien – li fiha bażikament ikun hemm indikazzjoni ta’ kemm hemm bżonn fuels.  Jekk hemm bżonn nidħol fid-dettall, nidħol fid-dettall, però ma naħsibx li hemm bżonn.  Bħala punt ta’ interess ngħid li l-ħlas lill-Gvern Malti, ħafna drabi lanqas kien isir dirett, imma kien isir mis-Central Bank lill-kumpaniji Maltin li kienu dovuti ħlasijiet mill-Gvern Libjan.  Jiġifieri kumpaniji privati, bħall-Corinthia u Pantalesco, kienu jitħallsu mis-Central Bank; hekk kien isir, stramba kemm hi stramba.  

Ma nafx eżattament x’ġara fiż-żmien tal-embargo, imma żgur li nibtu xi kumpaniji, fosthom, jekk m’iniex sejjer żball għax ma nvestigajtx fid-dettall, il-kumpanija Total Malta Company Limited li mhux b’koinċidenza kellha bħala azzjonista lil George Farrugia flimkien ma’ nies oħra.  Iktar tard, fil-ħarifa tal-2003, il-Gvern Libjan kien informa lill-Gvern Malti li ma kienx se jbigħlu iktar żejt, u jekk il-Gvern Malti ried iż-żejt kien se jbigħulu b’mod kummerċjali.  Ftit qabel dak iż-żmien kien inħatar chairman ġdid li kien Tancred Tabone.  Din il-kariga kienet għal perjodu ta’ sentejn u hemm korrispondenza li tgħid ċar li kienet għal sentejn.  F’Novembru 2003, ġie maħtur il-Fuel Procurement Committee (FPC), li sirt naf – mhux f’Jannar 2013 meta ktibt l-istorja imma aktar tard – li kellu format...  Inkompli għaddej fuq il-format ta’ dan l-FPC?  

ONOR. BEPPE FENECH ADAMI:  Tal-1984?

IS-SUR SAVIOUR BALZAN:  Le tal-2003; qbiżt kważi 20 sena.  

ONOR. OWEN BONNICI:  Jekk tista’, tgħidilna ftit fil-qosor ħalla ma nirrepetux dak li diġà smajna.  

IS-SUR SAVIOUR BALZAN:  Ħalli niġi għal dan il-punt partikolari.  Meta nitkellmu fuq l-FPC – li tant smajna fuqu – importanti li nkunu nafu kif kienu jsiru l-affarijiet.  Dan bażikament kien kumitat li kellu bħala chairman tiegħu l-istess persuna li kienet chairman ta’ Enemalta.  Fuq dan il-kumitat kien hemm numru ta’ nies li jien nista’ nagħti d-dettalji preċiżi ta’ min kienu, f’dak il-perjodu partikolari għax  jista’ jkun li matul iż-żmien inbidlu.  Dak iż-żmien iċ-Chairman kien Tancred Tabone, imbagħad kien  hemm Pippo Pandolfino, Ray Attard li kien CEO ta’ Enemalta, Godwin Debono, Bobby Stains, Philip Borg, u xi ħadd li kien head of electricity li bħalissa m’iniex qed niftakar ismu.  Dan bażikament kien l-FPC u kien jiltaqa’ f’ħin preċiż.  Bażikament kien joħroġ it-tender, li kien ikun pubbliku, u fih kien ikun hemm mitlub li dawk il-kumpaniji li jitfgħu bid jagħtu l-ispecifications taż-żejt, il-prezz taż-żejt, u l-ammont ta’ stock ta’ żejt li jistgħu jipprovdu.  It-tenderer kien mitlub jibgħat id-dettalji by email f’indirizz partikolari, fil-ħin partikolari li fih issir il-laqgħa, jiġifieri l-laqgħa kienet tibda, kienu jingħalqu l-bibien u wara li jiskadi l-ħin, jiġifieri bejn nofsinhar u s-2:00 p.m. tidħol is-segretarja flimkien mal-board secretary li kien Chetcuti – l-ewwel isem bħalissa nsejtu – u jagħtu d-dettalji tal-email bl-ispecifications, bil-prezz u bl-ammont ta’ stock li jista’ jiġi pprovdut.  F’dak il-punt partikolari, Pippo Pandolfino li kien il-persuna teknika, dan kien jaħdem il-figuri skont dawn it-tliet kriterji, jiġifieri l-ispecifications, il-prezz u l-ammont ta’ stock li seta’ jiġi pprovdut. Imbagħad li kien jiġri kien li minn dawn it-tenderers kienu jintgħażlu l-iktar tnejn favourable, u bit-telephone quddiem kulħadd, iċ-chairman kien iċempel lit-tenderer u jistaqsih jekk dawk kenux l-aħjar kundizzjonijiet li seta’ jagħti.  Kien jgħidlu li se jagħtih 20 minuta u jitolbu biex wara jiġi lura u jara jekk jistax jagħtih prezz aħjar.  Wara li kienu jgħaddu dawn l-20 minuta – it-tenderer l-ieħor ukoll kien jingħata dan iċ-ċans – kienu jaslu biex  jagħżlu l-aħjar tenderer quddiem kulħadd, kulħadd kien jiffirma fuq il-karta fejn kien ikun hemm it-tħażżiż, jingħalaq l-envelope u tittieħed id-deċiżjoni.  Din id-deċiżjoni…  

ONOR. BEPPE FENECH ADAMI:  Sur Balzan, jiġifieri dan x’jirriżultalek mill-investigazzjoni tiegħek?  Għax it’s very similar għal dak li ntqal fir-rapport tal-Awditur Ġenerali.  

IS-SUR SAVIOUR BALZAN:  Dik hija l-proċedura.  

ONOR. OWEN BONNICI:  Sur Balzan, qabel interrompik l-Onor. Fenech Adami, kont qed tgħid li l-membri kienu jiffirmaw fuq dan id-dokument, u d-dokument jingħalaq fl-envelope.  Forsi trid tgħidilna x’taf inti dwar xi jsir minn dan l-envelope, imbagħad…

IS-SUR SAVIOUR BBALZAN:  Din l-informazzjoni ma kenitx tibqa’ hemmhekk imma kienet tiġi kkomunikata b’xi mod jew ieħor lill-Ministeru, jiġifieri l-Ministeru kien ikun jaf li ttieħdet dik id-deċiżjoni.  Dawn it-tip ta’ laqgħat kienu jsiru wkoll fil-preżenza ta’ nies oħra li kienu senior managers, u anke, pereżempju, kien ikun hemm il-worker director tal-Enemalta; kollox kien isir b’mod trasparenti.  

Dawn l-affarijiet ma sirtx nafhom f’Jannar 2013, għax f’Jannar 2013 jien kont għadni qed nipprova nifhem il-mod kif topera din id-dinja taż-żejt;  il-brokers, il-kumpaniji taż-żejt, it-taħwid li jkun hemm, u l-affarijiet dwar storage u mhux storage.  Għalhekk, f’din il-ħaġa kien importanti li wieħed jifhem – u li hija diffiċli ħafna biex tikkomunikaha fil-media għax hija daqsxejn teknika – fejn seta’ kien hemm possibilità ta’ favoritiżmu meta għandek sitwazzjoni li hija daqshekk watertight.  

Għalissa m’iniex qed nitkellem fuq il-każ jew fuq l-affarijiet kollha li kien hemm, imma meta nħares lejn dan ix-scenario, il-mistoqsija li jiena, bħala ġurnalist, nistaqsi hija kif jista’ jkun li kumpanija tiġi ffavoriġġjata minflok oħra meta jkollok sitwazzjoni daqshekk watertight.  U ovvjament, wara ċertu żmien – perjodu anke iktar tard mill-2013; fl-2015 –  din il-jigsaw puzzle bdiet tifforma.  

Minn dawn it-tliet kriterji, jiġifieri specifications, prezz u stocks, il-bużilliż issibu fl-istocks, jiġifieri fil-ħażna.  U r-raġuni għalfejn qed ngħid hekk hija għax fi Frar 2015, jiġifieri sentejn wara l-istorja oriġinali, Malta Today ippubblikat storja oħra fejn fl-aħħar kien hemm konferma ċara li George Farrugia – din l-istorja hija ppubblikata –  kien qed jiġi nfurmat bl-istocks minn persuna fil-middle management tal-Enemalta.  L-istocks f’dak il-mument partikolari, f’dak il-kuntest waħdu, ma jfisser xejn, imma fil-kuntest ta’ kif kien isir il-fuel procurement – u nagħmel enfasi li dawn l-emails jirriferu għal żmien meta kien hemm chairman ieħor, Alex Tranter, imma għandi nifhem li din it-tip ta’ komunikazjzoni ma kenitx issir dak iż-żmein biss, imma kienet waħda kontinwa; jiena għandi biss l-emails ta’ dak iż-żmien partikolari – u fl-emails, George Farrugia litteralment kien jirċievi dettalji preċiżi ta’ x’hemm stocks.  U l-vantaġġ lil dawn il-kumpaniji li jkunu jafu x’hemm stocks, huwa enormi għax jekk inti tkun taf kemm hemm riżervi u kemm hemm żejt available, tista’ jew taħżen iż-żejt fil-ħażniet tal-Enemalta stess, jew inkella tista’ jkollok iż-żejt barra mill-port qed jistenna u tkun tista’ taqdi lill-Enemalta b’mod effikaċi u tista’ anke traħħas il-prezz tiegħek għax ikollok il-ħażna hemmhekk.  Interessanti wieħed jinnota wkoll li l-persuna li kienet tgħaddi dawn l-affarijiet lil George Farrugia ma jidhirx li kienet – għalkemm m’għandix provi – li kienet tirċievi affarijiet daqstant kbar, imma kienet tirċievi affarijiet żgħar li jqajmu suspett, fosthom ħlas għal xi studju u affarijiet oħra, bħal stediniet ‘l hawn u ‘l hemm barra minn Malta, eċċ.  

Dawn huma l-fatti li jiena sibt; nista’ nispekola ħafna affarijiet imma m’għandix provi dwarhom.  Li naf hu li din il-persuna, li kien jismu Emanuel Mizzi – fil-fatt safejn naf jien il-Pulizija bdew l-investigazzjonijiet u ħadu l-passi, però x’ġara minn hemm ma nafx –  fil-famuża xhieda li ta George Farrugia – li sempliċement kienet ripetizzjoni ta’ dak li qal Frank Sammut – bħalma qal Michael Cassar, li dak iż-żmien kien Assistent Kummissarju –...  U veru li ma qal xejn ġdid, jiġifieri mhux sempliċement għax qalha Michael Cassar.  Li huwa interessanti hu li George Farrugia ma qal xejn dwar l-informazzjoni li kien jirċievi gratis u b’mod assolutament…  Kien hemm sitwazzjoni fejn l-emails li kienu jgħaddu dwar l-istocks, ma kenux isiru through gmail jew xi email moħbi.  Li huwa interessanti wkoll hu li meta tħares lejn il-format – u din hija xi ħaġa li ma ktibtx dwarha – tal-excel sheet u l-mod kif din issir, tara li ċertament kien hemm l-involviment ta’ nies oħra fl-Enemalta, jiġifieri kien hemm l-involviment ta’ nies oħra li jiena nista’ nimmaġina min setgħu kienu, nies tekniċi, li kienu jagħtu din l-informazzjoni li kienet importanti ħafna għall-kumpaniji taż-żejt.  Din l-excel sheet ma tagħtix biss l-informazzjoni dwar il-ħażniet, imma x’tip ta’ fuels hemm u anke bl-ispecifications, eċċ.  

F’dan ix-xogħol jidher li hemm eluf kbar involuti.  Xi ħaġa li m’għandhiex x’taqsam imma se ngħidha għax ovvjament jien interessat ħafna fl-istorja, hija li George Farrugia kien economical ħafna with the truth f’dan l-istajdu, u mhux f’dan l-istajdu biss.  Pereżempju ma semmiex ir-relazzjoni li kellu mal-Malta Resources Authority (MRA) – l-MRA għandha rabta qawwija mal-ispecifications għax din trid taċċerta li l-ispecifications taż-żjut ikunu ta’ ċertu livell – li fi storja oħra li dehret fil-Malta Today u li m’għandha x’taqsam xejn maż-żejt, uriet ir-rabta li kellu George Farrugia ma’ Godwin Sant li kien persuna għolja fl-MRA fejn kien hemm relazzjoni permezz ta’ emails u affarijiet oħra li juru biċ-ċar li kienu qed jiffavorixxu lil George Farrugia.  

Jien m’iniex se nidħol f’dan is-suġġett, imma ċertament kien hemm ħafna informazzjoni li għenet lil George Farrugia, fosthom affarijiet li għandhom x’jaqsmu ma’ tenders oħra – li dwarhom għadu ma ħareġ xejn fil-media – marbuta ma’ Transport Malta (TM).  Mhuwiex b’koinċidenza li s-CFO ta’ TM kien l-istess persuna li kien jagħmillu x-xogħol tal-accounts għal Aikon Limited, il-fiduciary company li kien żamm mistura mill-aħwa tiegħu.  Hija sitwazzjoni kkumplikata u forsi qed niddevja ftit, imma li ridt nuri huwa li meta tifhem il-fuel procurement u meta tipprova tifhem x’inhuma l-affarijiet li setgħu wasslu biex xi ħadd jiffavorixxi lil xi ħaddieħor, tinduna li huma l-istocks, tinduna li kien hemm persuna jismu Emanuel Mizzi li qed jagħti dettalji minn wara l-kwinti lil George Farrugia, tinduna li George Farrugia meta ġie suppost jgħid il-verità kollha hawnhekk, dawn l-affarijiet ma qalhomx, bħalma ma qal xejn fuq l-MRA u fuq ħafna affarijiet oħra li għadhom ma ħarġux fil-media.  Imbagħad ovvjament jien nibda nistaqsi eżattament x’nafu u x’ma nafux, x’inhi l-verità u x’inhuma l-fatti.  Nista’ nibqa’ għaddej u nibqgħu sa għada filgħodu, imma ma nafx fejn irrid nasal jew fejn irrid immur.  
Jien naħseb li fuq din l-istorja partikolari naħseb wieħed irid imur lura għall-2012.  Fl-2012, in the public domain kien hemm kawża l-qorti kontra George Farrugia. F’din il-kawża diġà kien hemm affarijiet li minnhom aħna, bħala media – jien kont inkun il-qorti imma kont inkun hemm għal affarijiet oħra, jiġifieri ma kontx qed ninvestiga din l-istorja –  inkunu nafu li hemm xi ħaġa fishy għalkemm ma nafux to what extent.  Li kien ċert hu li fl-2010 l-aħwa Farrugia kellhom kumpanija bl-isem ta’ PowerPlan Ltd., liema kumpanija kienet ġiet imwaqqfa snin qabel biex tkun broker għall-kumpaniji taż-żejt.  Jiġifieri din il-kumpanija, bħalma jagħmlu ħafna kumpaniji oħra Maltin, kienet sempliċement tirrappreżenta kumpaniji barranin, tressaqhom biex jitfgħu t-tenders u ovvjament tieħu commission għal dan ix-xogħol.  Din hija n-normalità li  mhux biss issir f’Malta, imma anke f’pajjiżi oħra.  Li ġara hu li fl-2010, l-aħwa – f’din il-kumpanija kellhom sehem numru ta’ aħwa – indunaw li ħuhom, George Farrugia, kien bażikament qed jopera taħt kumpanija oħra, jiġifieri li ħafna mix-xogħlijiet li kienu jsiru...

ONOR. OWEN BONNICI:  Jiġifieri inti qed tgħidli li l-aħwa ndunaw li George Farrugia kien qed jopera...

IS-SUR SAVIOUR BALZAN:  Biex naqta’ fil-qasir, bi żball, il-mara ta’ George Farrugia, li kienet il-moħħ wara l-amministrazzjoni ta’ Aikon Limited – minkejja dak li ntqal f’dan il-Kumitat – u kienet il-persuna li kienet litteralment tikteb, għax George m’għandux il-flair li jikteb ittri eċċ., kienet bi żball ħalliet ittra u dawn saru jafu li kien hemm din il-kumpanija fiduċjarja u ovvjament bdew jinvestigaw.  Dawn saru jafu li bażikament Aikon Ltd. kienet qed toħroġ l-invoices lill-kumpaniji taż-żejt u li kien hemm commissions lil terzi persuni.  Saru jafu wkoll li kien hemm involviment ta’ trasferiment ta’ flus ġo banek Żvizzeri.  Din ma kenitx xi ħaġa sigrieta, tant li l-ittri li ntbagħtu lil George Farrugia u lil Cathy Farrugia – u dawn huma dokumentati fil-qorti – jitkellmu dwar il-fatt li jekk huma ma jirregolarizzawx il-pożizzjoni tagħhom u  ma jieqfux jagħmlu money laundering, se jieħdu azzjoni permezz tal-Kummissarju tal-Pulizija.

ONOR. OWEN BONNICI:  Jiġifieri dan għamluh l-aħwa fil-konfront...

IS-SUR SAVIOUR BALZAN:  L-aħwa Farrugia fil-konfront ta’ George Farrugia.  Kienet ġiet ippreżentata ittra – naħseb jekk insemmiha tgħiduli li ġiet ippreżentata għalkemm jien ma nafx li ġiet ippreżentata, u jekk hemm bżonn aktar tard nippreżentaha għalkemm diġà qiegħda fil-public domain – fejn speċifikament ġie miktub, lil George Farrugia u lil Cathy Farrugia, li huma operaw mingħajr il-kunsens tal-aħwa, waqqfu din il-fiduciary company, serqu lill-kumpanija u ħadu l-commissions u ttrasferixxew il-flus ġo bank account ġewwa l-Iżvizzera. Jiġifieri dawn kienu jafu eżattament id-dettalji.  Madwar ġimgħa u nofs wara li nkitbet din l-ittra, George Farrugia kellu inkontru ma’ rappreżentanti tal-aħwa Farrugia u mal-aħwa Farrugia nfushom, u l-preċiżi kliem – li jistgħu jixhduh l-aħwa Farrugia u dawk li kienu preżenti – kien “jekk toħorġu dan fil-beraħ jaqa’ l-Gvern”.  Ovvjament dawn ma kenux jafu eżattament għalxiex qed jirriferi.  Dawn ippruvaw jirranġaw però ma rranġawx, u fil-frattemp – nista’ nniżżel it-timeline eżatt – li ġara hu li biex dawn jevitaw li jmorru l-qorti – naħseb li min għandu daqsxejn sens f’moħħu, minkejja li hawnhekk qiegħed quddiem tliet avukati, ma jmurx il-qorti – ippruvaw jaraw kif jistgħu jagħmlu pressjoni fuq George Farrugia.  U hemm l-istorja li dehret fil-Malta Today, li mbagħad ġiet replikata hawnhekk b’xi mod jew ieħor, li hija sempliċi ħafna.  

Wieħed minn tal-familja tal-aħwa Farrugia mar għand is-security detail tal-Prim Ministru Lawrence Gonzi, il-Prim Ministru Lawrence Gonzi, bħalma fil-fatt stqarr għalkemm l-istorja mhijiex preċiża, ġie ffaċċjat mis-security detail tiegħu li qallu li l-aħwa Farrugia xtaqu jgħaddulu informazzjoni serjissima dwar “din”, “din” u “din”, u Lawrence Gonzi dar fuqu u qallu li kellu jmur jgħid lis-superjuri tiegħu.  Billi dan kien fis-security service, huwa rrifera lill-Head of Security Service li kien Godfrey Scicluna, il-Head of Security Service, ma nafx għalfejn, mar għand Bernard Pace fis-Segretarjat ta’ Austin Gatt u għaddhielu l-files – għax dawn kienu għaddewlu l-files kollha bil-fatti kollha li kien hemm, inkluż dokumenti li wara ġew ippubblikati kemm minn Malta Today  kif ukoll minn gazzetti oħra – li juru bl-iktar mod ċar il-mod kif kienu l-commissions.  Jiena wkoll infurmat li Bernard Pace wera dawn id-dokumenti lill-Ministru tiegħu, jiġifieri lil Austin Gatt, u bażikament ma ġara xejn.  L-unika  ħaġa li ġrat kienet dik li sfortunatament kienet tiġri – ma nafx jekk kenitx malaise, imma tidher li kienet malaise, not of the Fenech Adami years but of the Gonzi years – jiġifieri li meta xi ħadd imur jagħmel ilment kontra xi ħadd jew fuq xi ħadd, jispiċċa l-vittma hu.  Dik kienet parti mill-malaise tal-Gonzi years, bl-ebda diżrispett lejn wieħed jew lejn l-ieħor.  U dawn spiċċaw, li minflok ma ħadu azzjoni kontra George Farrugia, li kien bil-fatti mhux biss qed jagħmel money laundering, mhux biss...   Tista’ tgħid li tisraq lil ħutek mhux crime, imma money laundering u li tiddepożita l-flus ġo bank Żvizzeru mingħajr ma tiddikjarahom, hija crime.  Lil dawn f’daqqa waħda skattatilhom tax compliance investigation.  Jiġifieri bil-mossa li għamlu, l-aħwa Farrugia spiċċaw b’tax compliance investigation.  Veru li min min jgħaddi minn din it-tip ta’ investigazzjoni ma jkunx verġni, imma dawn naħseb li staqsew lilhom infushom kif marru jagħu l-informazzjoni u spiċċaw huma taħt investigazzjoni.  Din kienet parti mis-sitwazzjoni; ħafna nies li marru jilmentaw fuq ċerti affarijiet, b’mod speċjali fis-snin bejn l-2008 u l-2013,  ħafna drabi spiċċaw...  Issa dawn kienu magħrufin – kif nafhom jien u kif naħseb tafuhom intom –  bħala Nazzjonalisti ferventissimi.  Ovvjament l-istorja tkompli u l-ironija tal-istorja hija – u m’iniex se nidħol f’ħafna dettall ħalli ngħaġġel – li meta ħarġet fl-20 ta’ Jannar, din kienet indirizzata lejn Frank Sammut.  Meta jien bdejt nara l-karti ma stajt insib l-ebda prova preċiża...  L-iktar persuna li kien ovvju li kien qed jirċievi dak li bl-Ingliż ngħidulu kickback, kien Frank Sammut.  Qed ngħid dan għax apparti d-dokumentazzjoni, fl-invoice kien hemm deskrizzjoni preċiża ta’ għalfejn qed jitħallas.  Jiġifieri kien hemm li dan qed jitħallas għal invoice relatata ma’ bejgħ ta’ żejt lill-Enemalta – b’deskrizzjoni li ma tistax tkun iktar ċara – u li din sejra f’”dan” il-bank Żvizzeru.  Jien ovvjament ippruvajt fuq li ppruvajt...  Dawn id-dokumenti kienu ppreżentati quddiem il-qorti, u ovvjament jien ħadthom bħala ben fatt.  

L-ewwel storja kienet immirata biex turi li kien hemm din il-persuna Frank Sammut u tajt rendikont ta’ x’kien Frank Sammut.   Frank Sammut, apparti li kien persuna kapaċissima bħala spiżjar, kellu wkoll il-fiduċja ta’ bosta ministri tal-passat; kien viċin ħafna Ninu Zammit u kien fdat ukoll taħt Josef Bonnici.  Huwa kien involut fil-Mediterranean Offshore Bunkering Company Limited (MOBC) u spiċċa bħala konsulent ta’ Tancred Tabone għal perjodu ta’ sena; m’iniex ċert eżattament jekk hux sena jew ftit aktar minn sena.  Li hu ċar hu li Frank Sammut kien jaf lil George Farrugia.  Ironikament, George Farrugia kien jafu u kien jaf ukoll lil Alfred Mallia, li kien involut fil-fuel procurement meta kien isir ix-xiri mil-Libja.  Alfred Mallia, Frank Sammut u George Farrugia kienu jafu lil xulxin permezz ta’ prayer group, jiġifieri dawn kienu jiltaqgħu jitolbu u kienu jafu sew lil xulxin.  Almenu t-talb wasal x’imkien!  Jien m’għandix prova li Frank Sammut kien jiffavorixxi lil George Farrugia at that point, l-unika prova li għandi jien hi li Frank Sammut irċieva commissions mingħand George Farrugia.  Jekk George Farrugia kellux xi ħaġa running ma’ Frank Sammut qabel u baqgħet għaddejja, ma nafx, imma l-inkling  huwa li din kienet xi ħaġa li ma bdietx fl-2003, imma kienet bdiet ferm qabel.  Jien naħseb li r-relazzjoni bejn George Farrugia u Frank Sammut kienet bdiet wara t-talb.  Jista’ jkun ukoll li George Farrugia bażikament got caught in the fact li jagħtih il-commission u jista’ jkun li ma setax joħroġ minnha; ma nafx u m’iniex ċert.  Naf biss li jien ma stajtx insib fejn f’dak il-fuel procurement protocol Frank Sammut seta’, b’xi mod jew ieħor, għen lil George Farrugia, għax Frank Sammut fl-FPC kien preżenti biss darba u ma kellu ebda say partikolari fuq id-deċiżjoni li ttieħdet dakinhar f’dak il-kumitat, almenu skont nies li tkellimt magħhom matul iż-żmien.  Jien qed ngħid x’naf; jista’ jkun hemm affarijiet oħra li jien ma nafx.  Fl-20 ta’ Jannar 2013, Malta Today ħarġet l-istorja fuq Frank Sammut fejn fiha kien hemm ċar, permezz ta’ invoice, that undoubtedly he was taking a kickback.  Fl-invoice partikolari – li m’iniex se nerġa’ nirriproduċi għax kienet pubblikata fil-media kollha u wieħed jista’ jsibha fuq l-internet kif ukoll fl-atti fil-qorti – deher ċar li l-commission kienet abbinata ma’ bejgħ ta’ żejt.  Il-fatt li dan kien abbinat ma’ bejgħ ta’ żejt jista’ jkun ukoll li Totsa u Total kienu qed jingħataw l-impressjoni –  jista’ jkun ukoll sa ċertu punt, semi falza – li dawn kellhom bżonn lil Frank Sammut biex jixtru ż-żejt, imma realistikament l-informazzjoni ma kenitx ġejja mingħand Frank Sammut, il-persuna li jippreżenta lilu nnifsu bħala Frank Sammut il-konsulent, imma kienet ġejja mingħand terza persuna li jien elenkajt aktar qabel li kien il-persuna li jinforma fuq l-istocks.    

Naf li hija jigsaw puzzle kbira, imma ma nistax nagħmilha iktar sempliċi u m’iniex xi wieħed elokwentissimu li noqgħod nagħmel l-affarijiet iktar sempliċi.  Il-punt hu li Frank Sammut, at that particular stage in time, probabbli kien qed jilgħab il-logħba – fil-fatt waħda mill-iktar frażijiet sbieħ li ħarġu mill-wisdom ta’ George Farrugia kienet “jien kont inħobb nilgħab” – li tagħti l-impressjoni li tiddependi fuq persuna u taqsam miegħu.  Ir-realtà hi li George Farrugia kien persuna intrinsikament mhux onest, tant ma kienx onest li kien qed jirrappreżenta lil Trafigura u lil Totsa, mingħajr ma Totsa jafu li jirrappreżenta lil Trafigura u mingħajr ma Trafigura jafu li qed jirrappreżenta lil Totsa.  U dan baqa’ sejjer.  Jiġifieri qisek qed tgħid xi ħadd qed jirrappreżenta lil Pepsi u lil Coca Cola f’daqqa, żewġ kompetituri li ovvjament qegħdin għal għonq xulxin.  Litteralment dik kienet is-sitwazzjoni.  U hu ma kienx jirrappreżenta biss lil dawn iż-żewġ kumpaniji kbar, imma xi kultant kien jirrappreżenta kumpaniji oħra, u lanqas kien jinfurmahom bil-conflict of interest.   

Fis-26 ta’ Jannar aħna fl-aħħar bdejna ngħaqqdu l-jigsaw puzzle u bdejna nitkellmu dwar George Farrugia u ġie indikat bħala l-persuna involuta f’Aikon Ltd.  Tkellimna fuq il-kwestjoni tal-fiduċjarja, tkellimna dwar il-kwestjoni ta’ kif kien jaġixxi, u tkellimna wkoll dwar affarijiet interessantissimi, bħal pereżempju, li nies bħal Ray Stafrace, li aktar tard kien CFO ta’ TM taħt il-Ministru Austin Gatt, kien il-persuna li kien għenu biex iwaqqaf il-kumpanija tiegħu, u ma kienx għen lilu biss, imma kien għen ukoll lil wieħed min-nies li kien involut fi Trafigura, ċertu Naeem Ahmed.  Dan Naeem Ahmed huwa persuna li kien imsemmi fil-Guardian u Time Magazine, jiġifieri mhux id-Daily Mirror, jew id-Daily Express, jew The Sun, bħala persuna li kien imfittex fl-Olanda minħabba l-fatt li kienu ttrasportaw xi toxic chemicals f’xi pajjiżi Afrikani.  U lil dan, Ray Stafrace, kien waqqaflu kumpanija Maltija – huwa inkredibbli il-kunflitt ta’ interess; jaħdem ma’ entità pubblika...  U biex inkunu għedna kollox, b’kull rispett – u nużaha b’sens la tajjeb u lanqas ħażin – Allajbierek il-Pulizija lanqas kellhom id-diċenza jibagħtu għal dan Ray Stafrace.  Hemm biżibilju nies li l-Pulizija ma kellhomx id-diċenza jibagħtu għalihom, imma ma jimpurtax.  Fil-ġenn tal-elezzjoni ġraw ħafna affarijiet inkredibbli.  Dan Ray Stafrace għen – jien naħseb m’għamilhiex għalxejn, m’għamilhiex b’karità, jiġifieri naħseb ħa xi ħaġa – lil George Farrugia biex iwaqqaf Aikon Ltd. u kien ukoll jgħinu ftit biex jgħodd in-numri, jagħtih daqsxejn advice, u kien involut ukoll biex iwaqqaf il-kumpanija ta’ Naeem Ahmed f’Malta.  Issa għalfejn Naeem Ahmed irid iwaqqaf kumpanija f’Malta, Alla biss jaf!  Naħseb li f’dan l-istadju Alla biss jaf u jista’ jkun li nistgħu nispekulaw għalfejn kien għamel dan.  Dan huwa l-persuna li fil-yahoo talks u fil-webchat il-ħin kollu jitkellem fuq il-gifts li kien qed jagħti lil dawn in-nies li kellhom code names, li rridu noqogħdu nimmaġinaw min setgħu kienu, “the dragon”, eċċ.  Li hu interessanti hu li George Farrugia kellu network inkredibbli li bażikament jagħti gifts lil kulħadd, jiġifieri dan kien iżomm kuntatt ma’ kulħadd.  Iktar tard, mhux f’Jannar 2013, ħareġ ċar x’tip ta’ gifts kien jagħti; kien jagħti gifts lill-membri kollha tal-Bord tal-Enemalta, u qed nitkellem dwar il-bord ta’ Alex Tranter.  U rrid nenfasizza li taħt Alex Tranter, Totsa u Trafigura ħadu erba’ darbiet aktar kuntratti milli ħadu taħt Tabone, jekk m’iniex sejjer żball kien hemm madwar 23 kuntratt fil-perjodu ta’ Tranter.  Hawnhekk qed nitkellmu fuq kuntratti mhux ta’ €5, imma ta’ mijiet ta’ eluf ta’ ewro.  George Farrugia kien mhux biss iżomm kuntatt ma’ nies fl-Enemalta, imma ħareġ ċar li kellu konverżazzjonijiet fit-tul ma’ nies li kienu, jew fil-ministeri, jew li kienu viċin ta’ Austin Gatt.  Biex inkun preċiż, jien sempliċement għedt hekk:
“George Farrugia not only kept up email correspondence with interested parties, but also met up with Enemalta officials and also allegedly Minister Austin Gatt, together with company representatives, in a bid to ensure the lucrative sale of oil to Malta.”.

Dan kien kumment li Austin Gatt ħass li kellu jagħmilli libell fuqu.   Il-fatti juru li kemm-il darba kien hemm korrispondenza permezz ta’ emails – l-emails li għandi jien huma dawk li kont kapaċi nġib – u aktar tard ġejt infurmat, u ħareġ ukoll minn xiehda fil-qorti, li kien hemm ukoll apprezzament għall-ħbiberija jew acquaintanceship – sejħilha li trid – bejn George Farrugia u Austin Gatt.  U jiena semmejt, under oath mhux hawnhekk imma anke fil-qorti u huma dokumentati, li fil-każ ta’ Austin Gatt, li kien Ministru responsabbli dakinhar, George Farrugia flimkien ma’ Ray Farrugia kienu kruċjali biex litteralment jagħtu Valentine’s Hall, li kienet proprjetà tal-kumpanija John’s Garage, għall-kampanja elettorali ta’ Austin Gatt u li lil Austin Gatt u lil numru ta’ ministri oħra tawhom numru ta’ BMWs waqt il-kampanja elettorali u li kien hemm nies li kienu fil-Gvern Nazzjonalista li ġew offruti wkoll is-servizz li jiggaraxxjaw il-karozza ministerjali għandhom għal numru ta’ snin.  Kien hemm ukoll attivitajiet bħal coffee mornings ‘l hawn u ‘l hinn.  Dawn huma  affarijiet li jagħmlu l-politiċi, jiġifieri mhijiex xi ħaġa li jagħmluha biss in-Nazzjonalisti, imma jagħmilha kulħadd; qed ngħidha biex nuri li kien hemm ċertu apprezzament għal din...  U bħalma jgħidu l-politiċi kollha, b’mod speċjali smajniha f’dawn l-aħħar erbat ijiem, ħadd ma jagħmel xejn għalxejn, jew jekk naħsbu li jagħmluha għalxejn inkunu qed inkunu naive ħafna jew inkunu qed nagħmlu error of judgement jew xi ħaġa simili. 

Wara li inkredibbilment is-Security Service Chief, Godfrey Scicluna, u l-Kummissarju ta’ dak iż-żmien, John Rizzo, li ċertament kien infurmat at one stage bejn l-2012 u l-2013, li George Farrugia kien persuna mhux ta’ min jiġi fdat, ġara dak li ġara.  Jekk m’iniex sejjer żball, fil-bidu ta’ Frar, il-Prim Ministru, b’konsultazzjoni mal-Kabinett – hemm ħafna verżjonijiet eżattament kif ġraw l-affarijiet – spiċċa ta pardon lil George Farrugia, bil-kundizzjoni li dan jgħid il-verità.   Fl-opinjoni tiegħi, wara li tara li l-uniku ħaġa li għamel George Farrugia hi li rripeta dak li qal Frank Sammut, wara li tara li fil-każ ta’ Ray Ferris – persuna li ġiet meħlusa mill-qorti – dan ġie distrutt kompletament, fiżikament u emozzjonalment, wara li ntwera li George Farrugia gideb u ma qalx il-verità fil-każijiet tal-oħrajn, niskanta u nitbellaħ kif dan ingħata l-proklama, dik li jsejħulha l-presidential pardon, biex jgħid il-verità.  

ONOR. BEPPE FENECH ADAMI:  Dan seħħ wara...

IS-SUR SAVIOUR BALZAN:  Dan seħħ wara.  Qed nitkellem fuq Frar.  Niskanta wkoll għall-fatt – u hawnhekk ikolli ngħid, b’kull rispett lejn Lawrence Gonzi, għalkemm ma tantx naħseb li hemm rispett bejnietna – li realistikament mhu veru xejn li ma kienx hemm acquaintanceship bejn il-familja Farrugia u Lawrence Gonzi –...  In-nies kollha li kellimt li kienu jaħdmu f’Mizzi House f’dak il-perjodu ta’ 10 snin – biex inkun preċiż disa’ snin u xahar – qalu li dawn kienu jaħdmu fl-istess kuridur, kienu jiċċaċċraw meta joħorġu jieħdu kafè, kienu jafu lil xulxin sew ħafna, u kien hemm perjodu twil – jien ma qgħadtx nippubblika l-emails kollha – fejn pereżempju, Cathy Farrugia kienet tibgħat ħafna preghiere lil Lawrence Gonzi. Dan ifisser li kien hemm ċertu acquaintanceship.  Jiena min jibgħatli l-preghiere – għalkemm ma tantx nirċievi preghiere – jibgħathomli għax ikun jafni, jew għax ikollu ċerta kunfidenza miegħi.

ONOR. OWEN BONNICI:  Sur Balzan, x’inhuma preghiere?

IS-SUR SAVIOUR BALZAN:  Pereżempju talba lil xi qaddisa.  

ONOR. OWEN BONNICI:  Jiġifieri tibgħatlu email...

IS-SUR SAVIOUR BALZAN:  Ikunu numru ta’ emails li tibgħat lil kulħadd fejn tgħidilhom “għid din il-preghiera llum”.  Ma tafx kif?  (Interruzzjonijiet)  Kollox sew, imma lili min iżommni fuq il-lista normalment iżommni...  Li huwa interessanti hu li waqt li kienu qed jagħmlu l-preghiere kienu qed jagħmlu affarijiet li ma kellhom xejn x’jaqsmu mal-preghiere!  Imma ma jimpurtax, naħseb dik hija normalità fil-ħajja. 

Il-punt kardinali hu li hija kompletament ħrafa – kieku jien ngħid li hija gidba – li Lawrence Gonzi ma kienx jaf lill-familja Farrugia.  Hija gidba.  Veru huwa bniedem elokwenti, kariżmatiku u jaf ipoġġi l-kliem, imma hemm fatti fuq fatti li kien jafhom  u naħseb li għaġġel.  Nista’ nifhem ovvjament il-pressjoni politika ta’ dak iż-żmien meta kien hemm elezzjoni u nifhem ukoll li din l-istorja ma tantx għenet –  fi żmenijiet oħra jien ktibt stejjer li ma tantx għenu lill-Partit Laburista, imma kulħadd għandu memorja qasira – imma l-punt kollu hu li at the end of the day is-sitwazzjoni kienet li Alla jbierek l-iscapegoat spiċċa Tancred Tabone – naħseb li m’għandix għalfejn ngħid li kien persuna viċin ħafna tal-Partit Nazzjonalista – u li realistikament – u  jkolli ngħidha din għax jien ukoll inħoss li bl-istejjer tiegħi, tajjeb jew ħażin, ressaqt ħafna nies lejn il-proċess ġudizzjarju – m’hemm ebda prova fiżika li għaddew il-flus.  

Ma ninsewx li l-Pulizija ta’ Malta kitbu ittri rogatorji lill-banek Żvizzeri, u safejn jien infurmat, ma sabu ebda tranżizzjoni lejn dan u m’hemm ebda forma ta’ prova.  F’dak il-perjodu partikolari wkoll – b’ebda diżrispett jew rispett lejn ħadd – rajna l-istorja ta’ Francis Portelli u Tony Cassar, li ġew kompletament imdaħħlin f’din l-istorja bil-media kollha fuqhom, u ħadd ma seta’ jifhem li dawn ġew proċessati fuq xi ħaġa kompletament differenti mill-każ taż-żejt.  Ovvjament, bi sfortuna tal-ispin politiku ta’ dak iż-żmien, daħħalna lil kulħadd fl-istess qoffa, imbagħad kellna s-sitwazzjoni li kellna.  Jien ma jien qed niddefendi lil ħadd, imma naħseb huwa importanti li nippreċiżaw li Anthony Cassar u Francis Portelli ma kellhom xejn x’jaqsmu ma’ din l-istorja taż-żejt, u li fil-każ reali, jekk kien hemm xi ħadd li, fl-opinjoni tiegħi, verament għandu jiġi proċessat, kien eżattament George Farrugia, b’mod speċjali wara li fl-aħħar sentejn ħarġu stejjer oħra li juru li l-mod kif jagħmel il-business huwa billi jixtri n-nies.   

Pereżempju, fil-każ ta’ Godwin Sant kellu draft law tal-Kabinett Nazzjonalista dwar il-petrol stations.  Għax dan imdaħħal fil-petrol stations ukoll!  Fi TM hemm stejjer fuq stejjer inkredibbli, fuq kuntratti li ħa hu, li Allajbierek, il-Pulizija lanqas missew, la taħt John Rizzo u lanqas, b’kull rispett, taħt Michael Cassar.  U ngħid xi ħaġa oħra importantissima.  Bejn l-ewwel storja  tal-20 ta’ Jannar u t-tieni storja tas-26 ta’ Jannar – l-ewwel issemma Frank Sammut; George Farrugia ma ssemma mkien fl-ewwel storja – Angelo Gafà bagħat għall-aħwa Farrugia u talabhom jgħinuh għax hu kien jaf li kellhom kawża l-qorti u talabhom jagħtuh l-affarijiet ħalli jkunu jistgħu jsallbuh – għax hekk jitkellmu l-Pulizija waqt interrogatorju.  U dawn kienu lesti jgħinu lill-Pulizija għax kellhom kawża l-qorti li kienet turi bl-iktar mod ċar kif dan serqilhom miljuni ta’ ewro u kif kien qed jagħmel money laundering.  Imbagħad x’jiġri wara l-maħfra u wara l-ispin?  Jiġri li l-aħwa Farrugia jispiċċaw fil-mira politika qishom dawn huma n-nies il-ħżiena.  Tant hu hekk li spiċċajna biex ħareġ charge – li għal xi raġuni jew oħra John Rizzo qatt ma ħareġ, ovvjament għax meta tersaq l-elezzjoni kulħadd jibda jaħseb ftit għal x’se jiġri wara – jekk m’iniex sejjer żball qabel id-9 ta’ Marzu, imma dan qatt ma ġie attwat – ma nafx x’inhi eżattament il-proċedura ta’ kif joħroġ charge – jiġifieri ġie ppreparat u ma ħariġx, imbagħad ħareġ ftit qabel ma rriżenja Ray Zammit.  Kif ħareġ ftit qabel ma rriżenja Ray Zammit ma nafx,  imma l-punt hu li l-aħwa Farrugia ġew attakkati, ġew kalpestati u qegħdin jiġu akkużati litteralment bħallikieku kienu n-nies wara l-kickbacks taż-żejt, u l-persuna li kien il-moħħ wara kollox, huwa l-persuna li kull nhar ta’ Sibt imur jagħmel il-preghiere, għadu għaddej jinnegozja, għandu maħfra presidenzjali, u Allajbierek għad hemm stejjer oħra li l-Pulizija jafu dwarhom li għadhom ma ġewx investigati.  Jien nista’ nibqa’ għaddej u nitkellem fuq elf mitt ħaġa hawnhekk.  Ir-realtà kbira hi li f’din il-kwestjoni hemm ukoll riflessjoni ta’ kif entità pubblika, għal żmien twil...  Jien bdejt dan id-diskors billi għedt li bejn l-1984 u l-2003 kien hemm protokoll ta’ kif tixtri ż-żejt.  Allura mill-1984 sal-2003 ħadd ma ndenja ruħu jbiddel il-format ta’ kif jinxtara ż-żejt fejn kellek sitwazzjoni fejn l-affarijiet isiru permezz ta’ fax?  U dan sirna nafuh wara tant żmien.  Hawnhekk m’aħniex qed nitkellmu fuq xiri ta’ mwejjed, imma qed nitkellmu fuq xiri prodott li jiswa l-miljuni ta’ ewro.  Din l-investigazzjoni kollha turi wkoll nuqqas ta’ checks and balances u nuqqas anke fil-mod ta’ kif saret l-istess investigatazzjoni.  Ma nafx fuq liema binarju triduni nkompli; jekk nibqa’ għaddej ma nieqafx. 

ONOR. OWEN BONNICI:  Aħna konna wasalna fil-perjodu fejn ingħatat il-maħfra lil George Farrugia u wara semmejt ukoll l-arraignment tal-aħwa.  Ftit ilu kien hemm storja fil-Malta Today relatata max-xiehda tal-Onor. Claudio Grech li xehed quddiem dan il-Kumitat u rriżulta li hawnhekk xehed ħaġa u l-emails li ppubblika l-ġurnal tiegħek taw x’jifhmu l-oppost.  Però apparti dik il-kwestjoni, li l-poplu kollu jaf fuqha għax kienet kwestjoni ta’ kontroversja nazzjonali, issemmiet ukoll xi ħaġa oħra li fil-fehma tiegħi ma ġiet picked imkien, u ċioè li allegatament il-ġurnal tiegħek qed jgħid li meta ħarġet l-istorja kien hemm xi abbokkament, taħdidiet, bejn il-familja Farrugia u rappreżentanti tal-Ministeru ta’ Austin Gatt biex xi ħadd jagħmel xi ħaġa, jiġifieri li l-familja Farrugia toħroġ stqarrija u tgħid li Dr. Gatt m’għandu x’jaqsam xejn ma’ dan kollu, eċċ..  Jiena rajtha serja ħafna din, però imkien ma rajt xi follow-up fuqha, jew ħaġa jew oħra, u għandi ħafna domandi fuq din il-ħaġa.    Tista’ tgħidli x’taf fuq dan l-inċident?

IS-SUR SAVIOUR BALZAN:  Jiena bażikament se nirrepeti dak li nkiteb.  Dak li nkiteb huwa sempliċi ħafna u ma ġiex miċħud, imma sempliċement intqal li għadda ħafna żmien.  Dak kien żmien fejn xi ħadd kien jirċievi ma nafx kemm-il mijiet ta’ emails kuljum u jkollu ma nafx kemm-il meeting kuljum.  Jiena bniedem li jkolli ħafna meetings u nirċievi ħafna emails, imma allaħares ikolli daqshekk meetings kuljum!  Jien, b’erba’ meetings kuljum nitkisser, imma hawn min hu kapaċissimu!  Claudio Grech qal li kien jirċievi ma nafx kemm-il email u għalhekk ma setax jiftakar.  Jien se ngħid dak li niftakar u li naf bil-fatti.  Bernard Pace – qed nitkellmu fuq l-istess Bernard Pace...

ONOR. OWEN BONNICI:  Dan Bernard Pace huwa l-istess Bernard Pace li semmejt qabel?
IS-SUR SAVIOUR BALZAN:  Hekk hu.  Dan mar ikellem persuna, rappreżentant tal-familja Farrugia u bażikament staqsieh għalfejn qed tagħmlilna “hekk”, “hekk”, u “hekk”.  Issa jien irrid niċċara punt importanti.  Jien, sinċerament, ma kontx naf lill-familja Farrugia minn Adam u qatt ma ltqajt magħhom ħlief f’dawn l-aħħar xhur.  Jien m’iniex se ngħid min kien is-sors tiegħi, però nista’ ngħid li f’dak il-perjodu partikolari dawn ma kenux is-sors tiegħi.  Dawn kienu qed jaħsbu li huma kienu qed jgħaddu l-informazzjoni lill-media, meta fil-fatt dak kien in the public domain.  Fil-qorti hemm minjiera ta’ informazzjoni li ħafna nies ma jagħtux kasha; irid ikollok nies li għandhom imneħirhom twil biex ixommu dawn it-tip ta’ stejjer. 

ONOR. OWEN BONNICI:  Qed nifhem sew li inti qed tgħid li din l-informazzjoni kienet fil-proċess tal-qorti fil-kawża bejn l-aħwa?  

IS-SUR SAVIOUR BALZAN: Eżatt. L-informazzjoni, flimkien mal-invoices u flimkien mal-affarijiet kollha, kienu fil-proċessi jew atti, ma nafx x’tgħidu intom l-avukati. 

ONOR. OWEN BONNICI:  Jiġifieri inti qed tgħidli li din l-istorja ġibtha mill-atti tal-qorti?

IS-SAVIOUR BALZAN:  Le.  Jien li qed ngħidlek hu li l-biċċa l-kbira mill-informazzjoni vverifikajtha mill-proċessi tal-qorti.  Jiena stajt ikolli ċertu soljiev li dak li qed nara huwa minnu għax dawn ġew ippreżentati l-qorti, jiġifieri kelli ċertu privileġġ.  Jien ma kellix l-invoices oriġinali, u ovvjament meta ma jkollokx l-oriġinal, ikollok problema.  Jekk jien, għall-argument ippreżentajt l-irċevuta ta’ Devlands Ltd., irrid nara l-firma oriġinali, mhux il-photocopy.  Jiġifieri jiena rrid li jkolli dak is-soljiev.  

Kont qed ngħid li Bernard Pace mar għandhom u qalilhom:  Għalfejn qed tagħmlu hekk, għalfejn qed tagħmlu ħsara lill-partit?  Dawn ovvjament kienu nies magħrufin bħala Nazzjonalisti kbar; fis-snin tmenin kienu mal-familja de Marco, imbagħad kienu ħaġa waħda ma’ Austin Gatt.  Il-kelma “ħorox” hija an understatement.  Fl-istess żmien li Bernard Pace kien qed ikellem lir-rappreżentant tal-familja Farrugia, dawn kienu għaddejjin mit-Tax Compliance Unit (TCU) investigation.  U  bħalma jaf kulħadd, f’investigazzjoni tat-TCU tkun qisek qed tgħaddi, mhux minn X-ray, imma minn CT Scan, MRI u open surgery f’daqqa!  Dan qallu li kellu lil Claudio Grech isfel u l-ieħor qallu li kien lest li jkellmu.  Ovvjament kien hemm din il-konverżazzjoni li ġiet irrapportata fil-Malta Today, li more or less lanqas ġiet miċħuda minn Claudio Grech, li bażikament kien hemm il-proposta li dawn joħorġu dikjarazzjoni qishom jaħslu jdejhom minn dak li kien qed jiġri.  Ovvjament ir-reazzjoni kienet:  Kif nista’ naħsel idejja minn xi ħaġa li hija veritiera?  George Farrugia huwa ħalliel.  George Farrugia huwa frodista.  George Farrugia huwa persuna korrotta.  Kif nista’ nagħmel hekk?  George Farrugia kissrilna l-familja u l-kumpanija.  Allura kif jistgħu joħorġu xi ħaġa hekk?  Dik hija bażikament l-essenza ta’ din l-istorja.

THE CHAIRMAN:  L-Onor. Fenech Adami.

ONOR. BEPPE FENECH ADAMI:  Il-kwestjoni tal-aħwa Farrugia fil-konfront ta’ ħuhom hija li jridu sehemhom ukoll mill-commissions li allegatament saru b’korruzzjoni, eċċ.?  Qed ngħid sew?

IS-SUR SAVIOUR BALZAN:  Le.  

ONOR. BEPPE FENECH ADAMI:  Dak iż-żmien, jiġifieri qed nitkellmu fi żmien l-elezzjoni tal-2013, kienet għaddejja din il-kawża, u l-avukat tagħhom li kien il-kandidat Laburista Emanuel Mallia, kien kiteb ittra u qalilhom – qed nitkellem mill-memorja – li t-theddid ta’ li jekk iparlaw jaqa’ l-Gvern...  Dakinhar kienu qegħdin jaġixxu  bl-avukat tagħhom, Emanuel Mallia, u kienu qegħdin jgħidulu li jekk mhux se jasal magħhom, kienu saħansitra se jmorru għand il-Pulizija.  Jiġifieri they seemed to know that there was something beyond  legal.  Hekk jew mhux hekk?  Jien qed nistaqsik: L-aħwa Farrugia kienu totalment oblivious għal din l-iscam kbira ta’ korruzzjoni? Jew il-commission li kienu qed jitolbu PowerPlan u fejn jiġu channeled il-flus kienu qed jaħsbu li huma legitimate profits?  Kienu jafu li kien money laundering sal-punt li qalulu li se jdaħħlu lill-Pulizija.  Meta inti jkollok kwestjoni ċivili fejn xi ħadd ma jkunx qed iħallsek sehmek, it-theddida ma tkunx li se jmorru għand il-Pulizija.  Mhux hekk?  

IS-SUR SAVIOUR BALZAN:  Għall-preċiżjoni, dakinhar li l-avukat Emanuel Mallia – u jien m’iniex qiegħed hawnhekk biex niddefendi lil Emanuel Mallia; bħalma taf, jien kont wieħed mill-ewwel nies li tlabt għar-riżenja tiegħu, u ma tantx qlajt prositijiet talli għamilt hekk – kien qed jirrappreżenta lill-familja ta’ John’s Garage, kien għadu Nazzjonalist, jista’ jkun li kien fi tranżizzjoni, imma kien għadu Nazzjonalist, jiġifieri sar Laburist iktar tard.  Qed ngħid dan biex inkunu preċiżi.  Jiena niftakar meta bdew jinbidlu n-nies.  In-nies jinbidlu ovvjament f’mumenti partikolari, imma ma jimpurtax.  (Interruzzjonijiet)  Għedt dan biex inkunu preċiżi għax inti għedt li kien kandidat Laburista.  Fil-fatt ma kienx kandidat Laburista imma kien għadu Nazzjonalist.  

Mhu veru xejn li l-affarijiet li ġew riferuti fl-ittra – u jien nista’ nippreżenta din l-ittra – kienu rigward il-fatt li dan kien ħa l-kuntatti kollha ta’ Totsa u ta’ Trafigura, għax dan lanqas kien jinfurmahom bit-tranżazzjonijiet u l-bejgħ u lanqas biss kien jgħidilhom x’tenders rebħu.  Dawn kienu jieħdu ħsieb affarijiet differenti; min kien qiegħed fuq it-tiswija tal-karozzi, min kien qiegħed fuq il-leasing tal-karozzi, u min kien qiegħed fuq affarijiet oħra.

ONOR. BEPPE FENECH ADAMI:  Jiġifieri l-informazzjoni li għandek hi li they were oblivious to this underground… (Interruzzjonijiet)  Naturalment milli taf inti; m’intix l-avukat tagħhom.

IS-SUR SAVIOUR BALZAN:  Jiena m’iniex qed niddikjara li għandhom jitpoġġew fuq il-lista tal-verġni, imma mhux dak hu l-punt.  Jiena li qed ngħid hu li f’din l-ittra partikolari qed jitkellmu dwar sitwazzjoni fejn dawn kienu legitimate brokers fiż-żejt.  Pereżempju bħalissa l-Enemalta tixtri mingħand kumpanija Russa u hemm Malti li jirrappreżenta lil din il-kumpanija.  Dan ovvjament jieħu l-commissions, li huma leġittimi.  Ir-realtà hi li dawn kienu qed jaraw tnaqqis kbir f’dan l-operat u kellhom l-impressjoni li ma kienx hemm bejgħ.  Dawn ma kenux jafu lil min qed ibigħ u ma jbigħx u r-realtà hi li dawn kitbu ittra bl-avukat.  Kieku kienu jafu li biha se jinkriminaw lilhom infushom, għalfejn issuġġerixxew li jibagħtuha lill-Kummissarju tal-Pulizija?  Kienu jkunu boloh!  Ma naħsibx li Emanuel Mallia huwa daqshekk iblah li jagħtihom dan il-parir.  (Interruzzjonijiet)  Le, ma marrux għas-sempliċi raġuni li bdew it-taħdidiet u kien hemm ukoll dak li semmejt qabel, u ċioè attentat biex l-affarijiet jagħmluhom permezz ta’ influwenza tramite l-Prim Ministru għax dawn kienu nies viċin ħafna l-Partit Nazzjonalista.  Naħseb li m’għandix għalfejn nikkonvinċi lilek li kienu viċin il-Partit Nazzjonalista.  Dawn sal-lum għadhom iridu jieħdu flus mingħand il-Partit Nazzjonalista, u nista’ nagħtik l-ammont preċiż jekk trid u nista’ nagħtik ukoll in-numru ta’ deputati Nazzjonalisti li ħadu affarijiet mingħand John’s Garage matul dawn l-aħħar 25 sena.   L-ammont ta’ nies huwa inkredibbli, imma nsomma.  Daqskemm jieħdu nies tal-Partit Laburista minn postijiet oħra ta.  (Interruzzjonijiet)  Għalhekk jien m’iniex qiegħed fil-politika imma qiegħed fil-ġurnaliżmu!  

ONOR. OWEN BONNICI:  Fhimtek sewwa li inti qed tgħid li t-trick kien li wieħed jassigura li jkollu inside knowledge u bih ikun jista’ jassigura rebħ tat-tenders permezz tal-istocks?  Naqblu li hekk qed tgħid?

IS-SUR SAVIOUR BALZAN:  Jien qed ngħid li jekk inħares lejn il-fatti kollha, jekk inħares lejn il-jigsaw puzzle kollu, irrid nifhem kif jista’ jkun li kumpanija rebħet tender u oħra le.  L-ewwel nett veru li Totsa u Total rebħu tenders, imma ma kenux l-uniċi kumpaniji li rebħu tenders.  Kien hemm għarfien ta’ kriterju importanti li kien ibbażat fuq l-istocks. L-iktar ħaġa interessanti hija li din tal-istocks, jiġifieri l-għarfien ta’ kemm hemm bżonn stocks, eċċ., ipperfezzjonat ruħha meta kien chairman Alex Tranter.  Issa jien m’iniex qed ngħid li Alex Tranter...  Alex Tranter għamel ħafna affarijiet oħra ta’ kunflitt ta’ interess, imma l-kunflitt ta’ interess f’dan il-pajjiż huwa problema kbira.  Jien qed ngħid li meta kien hemm chairman hu, din ipperfezzjonat ruħha, fis-sens li jien għandi dokumenti, li ġew ippubblikati fil-gazzetti, li juru li ċertu Emanuel Mizzi kien jgħaddi affarijiet lil George Farrugia u dawn ovvjament...   Jien ma naħsibx li l-Pulizija f’dan l-istadju għamlu one plus one għalfejn dawn l-istocks tant kienu importanti.  

ONOR. OWEN BONNICI:  Meta qed ngħidu stocks qed nirriferu għall-ħażna, għax huwa kruċjali li jekk l-Enemalta jkollha bżonn il-fuel pitgħada, irid ikun hemm biżżejjed fuel li jiġi pitgħada.  Naqblu?

IS-SUR SAVIOUR BALZAN:  Hekk hu, imma jekk m’iniex sejjer żball kien hemm ukoll obbligu partikolari tal-Unjoni Ewropea, li ma nafx jekk għadux in vigore, li Malta ried ikollha xi forma ta’ security stocks.  Jiena naħseb kien hemm obbligu partikolari dwar dan.  

ONOR. OWEN BONNICI:  Meta xehed hawnhekk, George Farrugia, ta x’jifhem li tant hawn ftit postijiet fejn taħżen iż-żejt u tant kemm hu kruċjali li jkollok idejk fuq il-ħażniet taż-żejt – u ssemmew kumpaniji oħrajn u ssemmiet ukoll l-MOBC – li tana x’nifhmu li l-ħażna taż-żejt hija komodità ta’ valur kbir.  Allura f’dan kollu, ma jidhirlekx li Frank Sammut jiffigura, ladarba kellu l-MOBC fil-kontroll tiegħu?

IS-SUR SAVIOUR BALZAN:  Naħseb li qed tgħid tajjeb illi l-fatt li Totsa u Trafigura – naħseb iktar Totsa milli Trafigura – kellhom il-ħażniet tagħhom fil-ħażniet tal-Enemalta kien fattur li jagħtihom ċertu vantaġġ.  Il-mistoqsija tiegħi bħala ġurnalist kienet tkun:  Kulħadd kellu dritt juża l-ħażniet tal-Enemalta?  U jien m’għandi ebda prova li ħaddieħor ma kellux id-dritt li jaħżen l-affarijiet.  Jekk  inti tkun taf li għandek il-possibilità li l-istocks tiegħek se jintużaw, ovvjament tieħu miżuri  biex tuża dawk...

ONOR. OWEN BONNICI:  Imma ma taqbilx li meta nafu li l-MOBC kienet ġiet stuprata minn Frank Sammut a gwadann tiegħu,  dan kollu iktar jagħmel sens?

IS-SUR SAVIOUR BALZAN:  Iva, jagħmel sens, għalkemm jien ikolli nammetti  li m’għandi ebda trail ta’ fatti ħlief li nista’ nifhem għalfejn kien utili għal George Farrugia.  L-iktar ħaġa importanti f’din l-issue kollha li nixtieq nenfasizza hija li mit-tliet kriterji, jiġifieri l-ispecifications, il-prezz, u l-istocks, jidher li l-istocks kienu l-iktar oġġett utili biex jiffavorixxu tenderer minn ieħor.  

ONOR. OWEN BONNICI:  Inti semmejt lil Tancred Tabone.  Naqblu li Tancred Tabone huwa relatat mal-ex Ministru Austin Gatt, jiġifieri jiġi minnu?  

IS-SUR SAVIOUR BALZAN:  Jiena ma nafx eżattament il-parentela, però ma jidhirlix li hija parentela viċinissima.  Dan huwa pajjiż ftit insistuż, jiġifieri niġu kollha minn xulxin; jista’ jkun li niġu minn xulxin u lanqas nafu.  Ma jidhirlix li hija parentela viċina, però li hu ċert hu li Tancred Tabone, apparti li huwa negozjant li għamel ċertu  suċċess, kien persuna viċin ħafna tal-Gvern Nazzjonalista, bħalma hemm negozjanti oħra li huma viċin il-Partit Laburista.  Jien dan huwa li nista’ ngħid bħala fatt, rigward il-parentela m’iniex kapaċi nelenkalek kif u come.  

THE CHAIRMAN:  Dr. Gatt kien qal li huwa xi secondo jew terzo kuġin tiegħu.

ONOR. OWEN BONNICI:  Jiġifieri, Sur Balzan, qed taqblu int u Dr. Gatt fuq dan il-fatt.

IS-SUR SAVIOUR BALZAN:  Meta ktibt, ma kkunsidrajtux bħala punt validu.  

ONOR. OWEN BONNICI:  Sur Balzan, fix-xhieda tiegħek fhimtek prattikament fuq kollox, imma fuq din ma fhimtekx.  Jiġifieri inti qed tgħidli li meta George Farrugia xehed u qal li kien jagħti l-flus lil Tancred Tabone, imbagħad  irriżulta li l-flus li kien jagħtih kien jagħtihomlu ta’ xejn għax fil-verità ma kienx jgħinu... George Farrugia kien qal li Tancred Tabone kien jgħidlu biex jagħtih il-flus u li jekk ma tagħtix il-flus ma tiekolx.  Imbagħad wara, George Farrugia qal li rriżultalu li l-flus kien jagħtihomlu ta’ xejn għax Tancred Tabone, fil-verità ma kienx jgħinu u George Farrugia kien jeħodhom għax hu tajjeb, għax hu kompetittiv.  Hu qal li kien jagħti l-flus lil Tancred Tabone biex mingħalih irebbħu l-kuntratti, però wara rriżultalu li mhux veru kien jgħinu u allura l-flus kien jagħtihomlu għal xejn, għax il-kuntratti kien jeħodhom bil-fair.  Dan x’qal George Farrugia quddiem kulħadd.  Issa x’naħseb jien dwar dan u jekk nemmnux jew le, kont ċar ħafna waqt ix-xhieda.  

Sur Balzan, li nixtieq inkun naf mingħandek fuq dan il-punt huwa l-ewwel nett jekk jirriżultalekx li Tancred Tabone kien jippreferi lil George Farrugia fil-bidding, jekk jirriżultalekx bħala fatt li kien iħallas lil Tancred Tabone, u jekk jirriżultalekx li Tancred Tabone fil-verità kien jeħodhom ta’ xejn il-flus, kif allega George Farrugia.

IS-SUR SAVIOUR BALZAN:  L-unika ħaġa li naf jien hu li jekk nieħu x-xhieda ta’ Frank Sammut – u rrid noqgħod fuq ix-xhieda ta’ Frank Sammut biex nara jekk nemmnux jew le –...  Frank Sammut jgħid ħafna affarijiet li ġew ripetuti kelma b’kelma minn George Farrugia.  George Farrugia ma qal xejn meta kellu jagħti x-xhieda skont il-Presidential pardon.  Li naf ukoll hu li s’issa m’hemm l-ebda prova li għaddew xi flus u lanqas m’hemm prova li jekk għaddew xi flus – għax Allajbierek, skont George Farrugia, il-flus baqgħu għaddejjin anke meta Tancred Tabone ma baqax chairman – dawn kellhom xi influwenza fuq xi deċiżjoni.  I find this very difficult to believe.  Illum, wara li rajt lil George Farrugia jigdeb, jigdeb u jigdeb, jiġi riferut ukoll f’każijiet kompletament differenti li hu ma żvelax... Għax hu kellu obbligu li jiżvela affarijiet oħra, però dan ma żvelahomx.  U ma żvelax ċerti affarijiet oħra relatati, pereżempju, maż-żejt.  Jien insemmi, pereżempju, ir-rwol ta’ Ray Stafrace u ta’ ċerti nies fl-Enemalta li taw ċerti indikazzjonijiet li mbagħad kienu utli għal tenders oħra.  Jiġifieri jien għandi d-dubji dwar l-onestà tiegħu u dwar kemm dak li qed jgħid huwa veru.  Ovvjament jien qed nitkellem bħala ġurnalist.  Aħna l-ġurnalisti niġu kkritikati, u ħafna drabi nispiċċaw bil-libelli, għax ngħaddu opinjoni u ma ngħaddux il-fatti.  Dawn li ppreżentajna kienu kollha bbażati fuq fatti, u jien li naf hu li ħadd ma jistaqsi dwar il-perjodu bejn Frank Sammut u George Farrugia...  Tinsewx li dawn kienu ħbieb, jiltaqgħu għall-preghiere u affarijiet oħra, u kellhom ukoll iċ-ċans li jitkellmu bejniethom fil-perjodu ta’ bejn l-ewwel u t-tieni storja. Jien ma rajtx l-investigazzjonijiet tal-Pulizija imma interessanti wieħed ikun jaf xi staqsew u jekk ippruvawx isibu r-relazzjoni bejn dawn it-tnejn.  Li naf biss huwa li Michael Cassar stess, li llum huwa l-Kummissarju tal-Pulizija, quddiem dan il-Kumitat  qal li George Farrugia ma qal xejn ġdid. Dan qiegħed on record.  

ONOR. OWEN BONNICI:  F’dan kollu jiffiguralek li b’xi mod kien hemm xi involviment tal-Uffiċċju tal-Ministru Austin Gatt?  Inti semmejt żewġ ċirkostanzi li għandhom x’jaqsmu ma’ Bernard Pace, però apparti minn dan kollu, inti rriżultatlek xi ħaġa?

IS-SUR SAVIOUR BALZAN:  Jien konxju li teżisti dokumentazzjoni, li tista’ tkun aċċessibbli fil-futur, li turi li kull pass li ttieħed fl-Enemalta f’dan iż-żmien partikolari, il-Ministeru ta’ Austin Gatt, u Austin Gatt innifsu, kienu jafu bih, sal-iċken dettall.  Qed nitkellem fuq il-perjodu bejn l-2003 u l-2005 meta kien Ministru…  (Interruzzjonijiet)  Aħna qed nitkellmu fuq li kellu persuna taħtu li kien magħruf li huwa control freak, qed nirriferi għal Claudio Grech, li għalkemm illum huwa soft spoken, dak iż-żmien kien bniedem very tough; aħna konna niddeskrivuh bħala “Austin’s rottweiler”!  Illum immatura u huwa bniedem kawt, imma Austin Gatt huwa persuna who wants to keep tabs fuq kollox.  L-informazzjoni li għandi jien hija li kull deċiżjoni li ttieħdet – m’iniex qed ngħid fuq jekk tinxtarax kikkra bajda jew kikkra safra – inkluż l-għażla tan-nies maniġerjali, kien ikun jaf biha.  Jien m’iniex qed ngħid li kien jagħżilhom hu, imma kien ikun jaf x’qed isir. Għalhekk jien ma nafx għalfejn dan l-għagħa kollu meta wrejna fl-istampa li kien hemm inkontri bejn il-Ministru u George Farrugia b’mod formali u informali, għax fil-fatt kien hemm dawn il-laqgħat.  Ministri u politiċi jiltaqgħu ma’ dawn in-nies, hija normalità, imma mbagħad wieħed ma jistax jgħid... Jien ma naħsibx li George Farrugia kien jiltaqa’ ma’ Austin Gatt biex ikellmu fuq il-preghiere!  Jien naħseb li kien ikellmu fuq affarijiet li huma konċernati max-xogħol.  Li qed nipprova ngħid huwa li finalment kien hemm konoxxenza kważi totali tal-affarijiet kollha, u teżisti dokumentazzjoni dwar dan il-fatt partikolari.  Jien naħseb li dan il-punt huwa importantissimu.  

ONOR. OWEN BONNICI:  Meta xehed Manwel Delia hawnhekk kien tana x’nifhmu li Austin Gatt kien – int użajt il-frażi ‘control freak’ – jagħti kas ħafna d-dettall.  Meta staqsejtu min kien jagħmel il-policy, jekk kienx hu jew Austin Gatt, qalli: Ma tarax! Austin Gatt kien jagħmilha.  Jiġifieri l-istampa li tana ta’ Austin Gatt hija ta’ xi ħadd li jagħti ħafna attenzjoni għal kull ħaġa li tkun qed tiġri fil-Ministeru tiegħu.

IS-SUR SAVIOUR BALZAN:  Mill-esperjenza fil-ġurnaliżmu kont nafu bħala bniedem fil-politika li kien preċiż, organiżżatissimu, u kollox kien ikun diarized.  Anke l-laqgħat li kienu jsiru man-nies tal-Enemalta kienu mniżżlin bi preċiżjoni.  Kien magħruf għal din il-ħaġa u kellu fama li huwa persuna organiżżatissima.  Ma naħsibx li qed ngħid xi ħaġa ġdida.

ONOR. OWEN BONNICI:  Trid tgħid li anke Claudio Grech kien hekk?

IS-SUR SAVIOUR BALZAN:  Claudio Grech kien magħruf li dak iż-żmien kien jiddilja mal-ħafna chairmen tal-entitajiet li kienu jaqgħtu taħt Austin Gatt u l-atteġġjament tiegħu dak iż-żmien ma kienx xi wieħed ħelu, imma kien pjuttost abrasive.  Jiġifieri filwaqt li l-karattru tiegħi baqa’ l-istess il-ħin kollu f’dawn l-aħħar 30 sena, Claudio għamel bħal San Pawl!  U kien magħruf għal dan.  Kien kapaċissimu f’xogħlu, jiġifieri m’iniex qed ngħid li ma kienx kapaċissimu, imma ħafna chairmen li tkellimt magħhom kienu jgħiduli li kien idejjaqhom għax kien arroganti, u kien irid ikun jaf l-affarijiet kollha mhux bħalma ngħatat l-impressjoni li għal dawk is-sentejn kollox kien f’idejn iċ-chairmen u ħadd ma kien jaf x’qed jiġri.  Assolutament mhuwiex il-każ, bħalma ma kienx il-każ dak iż-żmien taħt il-Public Broadcasting Services (PBS).  Kien hemm ħafna mumenti fejn Austin Gatt kien jintervjeni direttament, ibiddel chairman, eċċ., eċċ.  Good for him!

Jekk ma jimpurtax xtaqt niċċara punt li semma l-Onor. Fenech Adami.  Jien nitlaq mill-premessa li ħadd mhu verġni u ħadd ma jagħmel xejn għal xejn, u aktar kmieni l-Onor. Fenech Adami staqsieni għalfejn George Farrugia…

ONOR. BEPPE FENECH ADAMI:  Milli stajt nifhem inti qisek kont konvint li l-aħwa Farrugia qishom tressqu l-qorti għalxejn u li ma kellhomx jitressqu.  Din hija l-opinjoni tiegħek u jista’ jkun li jiġu lliberati u allura tingħata raġun, però int bdejt tgħid li mill-informazzjoni li kellek you are under the impression li huma kienu oblivious, jiġifieri ma kellhomx idea, mill-aspett illegali, korrott u ta’ tixħim tan-negozju.  Naturalment din hija purament opinjoni tiegħek għax int ma kontx magħhom.

IS-SUR SAVIOUR BALZAN:  Ħalli nkun preċiż.  Jien kont attent kif niddeskrivi n-nies u għedt li ma naħlef għal ħadd.  Li nista’ ngħid jien huwa li r-realtà ta’ x’ġaralhom fil-każ ta’ George Farrugia hija xi ħaġa li hija dokumentata eżattament fil-proċessi.  Jiġifieri, realistikament għandek sitwazzjoni fejn hemm dokumentat li dan litteralment kien qed jaħbi n-negozju mill-aħwa.  Dik hija r-realtà.  U kien qed jaħbi n-negozju mill-aħwa biex ovvjament jieħu l-commissions għalih u jittrasferixxi l-profitti, permezz ta’ bona fide commissions…

ONOR. BEPPE FENECH ADAMI:  Kien hemm mument fejn kienu qed jaqsmu, imbagħad sussegwentement skoprew…

IS-SUR SAVIOUR BALZAN:  Le, ma kenux qegħdin jaqsmu.

ONOR. BEPPE FENECH ADAMI:  Kienu qegħdin jieħdu sehemhom imbagħad bdew jilmentaw li ma kenux qed jieħdu sehemhom.

IS-SUR SAVIOUR BALZAN:  Le, mhu veru xejn.  Jiddispjaċini, però ma nafx mil-liema parti tal-memorja qed tgħidha din.  Bħalma jiġri f’ħafna kumpaniji Maltin – u ma naħsibx li hija ħaġa tajba – ikun hemm it-tendenza li jkollok dual jew triple signatories u li ġara kien li kien hemm sitwazzjoni fejn kien hemm il-firma ta’ wieħed mill-aħwa u l-Pulizija tellgħu lill-aħwa fuq din il-premessa, jiġifieri li wieħed minn dawn iċ-ċekkijiet li kienu ffirmati…  F’kumpanija ħafna drabi jkollok sitwazzjoni fejn meta jkollok dual jew triple signatories ikollok iċ-ċekkijiet diġà ffirmati minn wieħed mid-diretturi u joħorġu ċekkijiet fejn wieħed mid-diretturi ma jkunx jaf jekk hux qed tmur tixtri ż-żebgħa, jew il-purtieri, jew xi ħaġa oħra.  Skont il-proċessi kriminali li rajt, l-ammont mhuwiex wieħed fenomenali imma huwa wieħed żgħir.  Imma l-punt mhux dak.  Il-punt kardinali hu li dan mhux biss ittrasferixxa flus li huma marbutin ma’ commissions mhux bona fide, imma anke dawk marbutin ma’ commissions bona fide.  Jiġifieri dan kien qed jagħmel il-flus u jpoġġihom ġo bank account l-Iżvizzera biex jaħbi mill-aħwa.  

Ovvjament tant hemm xi tgħid dwar dan li impossibbli nidħol fid-dettall fuq l-affarijiet kollha.

ONOR. OWEN BONNICI:  Sur Balzan, jekk hemm xi punt ieħor konklussiv li tixtieq tagħmel, agħmlu bil-qalb kollha.

IS-SUR SAVIOUR BALZAN:  Jien xtaqt insemmi punt kurjuż li jġegħelni nistaqsi eżattament x’ġara.  L-ewwel nett irridu nifhmu ftit is-sitwazzjoni.  Fil-15 ta’ Jannar 2013, il-Kabinett Nazzjonalista ddeċieda li jagħti €5 miljun lill-broker li jirrappreżenta lil  Shell hawn Malta fuq il-premessa li matul is-snin ta’ qabel, Shell ma rebħux kuntratt taż-żejt.  Jiġifieri l-Kabinett ta €5 miljun lil dan il-broker – jekk m’iniex sejjer żball kienu tax free, u ma nistax nifhem kif ġrat – bħala compensation wara li l-MRA ikkonkludiet li kien hemm xi forma ta’ żbilanċ fil-mod kif Shell ma rebħux tender taż-żejt.  

U l-mistoqsija tiegħi hija din: Jekk at that point in time – u ma naħsibx li d-deċiżjoni ittieħdet fil-15 ta’ Jannar 2013 – l-Amministrazzjoni kienet diġà taf li there was something amiss fil-fuel procurment, għalfejn qed niskantaw li setgħu ġraw dawn l-affarijiet?  Ma nafx jekk intomx tifhmu l-punt tiegħi.  Ironikament, u bl-ebda diżrispett, dak iż-żmien il-kumpanija Maltija kienet rappreżentata minn Dr. Simon Busuttil.  U dawn ingħataw €5 miljun, jiġifieri mhux xi ħaġa żgħira.  Jekk kienx ħaqqhom jew le huwa argument ieħor.

Jekk aħna qed niddefendu l-mod kif kienu jsiru l-affarijiet, għalfejn qed niskantaw b’din l-istorja li ġiet ippubblikata?  Fil-15 ta’ Jannar 2013, Il-Kabinett Nazzjonalista – dan ovvjament ma kienx ippubblikat jew iddikjarat – aċċetta l-analiżi tal-MRA – u jien lanqas naf min kien hemm fl-MRA – li kkonkludew li Shell ma kellhomx a fair deal.  Fil-fatt jekk tħares lejn it-tenders tara li, jekk m’iniex sejjer żball, Shell rebħu tender waħda.  U dawn iddeċidew – min imur arbitraġġ biex jirbaħ xi ħaġa tgħidx kemm idum – li jagħtu €5 miljun lill-broker ta’ Shell.  Naħseb li dik hija indikazzjoni li kien hemm xi ħaġa amiss fil-mod ta’ kif isir il-fuel procurement.  

Ironikament dan kien an out of court settlement, għax kien hemm theddida biex imorru l-qorti, u l-avukat li kien qed jirrappreżenta l-persuna Maltija li kienet qed tirrappreżenta lil Shell kien Dr. Simon Busuttil!  Dan huwa well and good għax kien qed jagħmel xogħlu bħala avukat, imma jien xtaqt nagħmel dan il-punt għax jien qlajt ħafna medalji fuq din l-istorja, bħallikieku jien biss kont qed nara l-affarijiet ħżiena!  

THE CHAIRMAN:  Il-Ministru Abela.

ONOR. CARMELO ABELA (Ministru għall-Intern u s-Sigurtà Nazzjonali):  Sur Balzan, jiġifieri inti qed tgħid li Dr. Simon Busuttil, fil-bidu tas-sena 2013 kien rappreżentant ta’ Shell, jew l-avukat ta’ persuna…

IS-SUR SAVIOUR BALZAN:  Biex inkun preċiż, naħseb li kien konsultent legali.  Dawn huma dokumenti pubbliċi.

ONOR. CARMELO ABELA:  Imma kien fl-istess żmien li kien Viċi Kap u mibgħut speċjali tal-Prim Ministru.  Jiġifieri dan l-out of court settlement ġara bejn persuni li jafu sew lil xulxin u li qed jaħdmu flimkien fl-istess partit u fl-istess gvern.

IS-SUR SAVIOUR BALZAN:  Safejn naf jien, jekk il-memorja tiegħi għadha tajba, kien hemm din ir-realtà.

THE CHAIRMAN:  Il-legal issue in kwestjoni, tkun tal-avukat jew tal-klijent tal-avukat?  
IS-SUR SAVIOUR BALZAN:  L-unika ħaġa li naf, dejjem jekk m’iniex sejjer żball, li din kienet kwestjoni li kienet ilha quddiem l-MRA li min-naħa tagħha ħarġet b’konklużjoni li kienet tiffavorixxi lil Shell – jien m’għandi ebda raġuni għalfejn niddubita mid-deċiżjoni tar-MRA – u li fiċ-ċirkostanzi, ibbażat fuq dik id-deċiżjoni, il-Kabinett Nazzjonalista ħa d-deċiżjoni li ħa.  But the timing is diabolical.  Jiġifieri filwaqt li Savior Balzan fl-20 ta’ Jannar ġie mpinġi bħala x-xitan għax żvela li kien hemm xi ħaġa ħażina, ħamest ijien qabel, il-Kabinett Nazzjonalista, ta €5 miljun lil xi ħadd li qal li qatt ma rebaħ tender minħabba l-mod inġust ta’ kif isir il-fuel procurement!

ONOR. BEPPE FENECH ADAMI:  Imma naqblu li hawnhekk m’aħniex qed nitkellmu fuq iż-żejt tal-power station però qed nitkellmu fuq l-aviation fuel li m’għandu x’jaqsam xejn mal-oil procurement tal-Enemalta?  Jiġifieri jien qed nissuġġerilek – u fl-istess ħin qed niffriska ftit il-memorja tiegħi – li l-compensation ta’ €5 miljun li ngħataw lil Shell m’għandhom x’jaqsmu assolutament xejn mal-fuel procurement li qed nitkellmu fuqu hawnhekk.

IS-SUR SAVIOUR BALZAN:  Għandhom x’jaqsmu ħafna.  Totsa u Total ma jipprovdux biss one type of fuel.  Bħal Shell, AOT u kumpaniji oħra, dawn jipprovdu fuels differenti.  Jien m’iniex tekniku, però jekk tagħtini sekonda ngħidlek x’inhuma.  Id-deċiżjoni aħħarija li jinxtraw dawn il-fuels hija tal-Enemalta.  Fil-qorti, Austin Gatt beda jgħid li ltaqa’ ma’ George Farrugia fuq l-aviation fuel.  Mela l-aviation fuel mhux fuel?!  Mela issa fil-ġurnal nikteb li “dan” fuel, “dan” heavy fuel oil u…  L-ewwel nett il-qarrejja tiegħi mhumiex spiżjara, jiġifieri m’għandix għalfejn noqgħod ngħidilhom l-ispecifications.  Il-punt kardinali huwa li hemm numru ta’ fuels u li x-xiri tal-fuels kollha huwa f’idejn Enemalta, jiġifieri the purchase of fuels hija r-responsabilità ta’ Enemalta.  F’dan il-proċess kien hemm xi ħaġa żbaljata u f’dan il-każ, Enemalta kienet under fire.  L-MRA hija l-body indipendenti li tirregola lil Enemalta, mhux lill-gazzetti! 

ONOR. BEPPE FENECH ADAMI:  Il-punt tiegħi huwa li meta nitkellmu fuq is-settlement li ħadu Shell qegħdin nitkellmu fuq li kien hemm kawża quddiem il-European Court of Justice fejn kienu qegħdin jitolbu €30 miljun.  U dan kien fuq aviation fuel mhux fuq l-oil procurement li dwaru hemm l-iskandlu li huwa involut fih George Farrugia u n-nies kollha li semmejt.  Dan ma kellu x’jaqsam xejn mal-FPC li jieħu ħsieb ix-xiri tal-fuel għall-power station.  Jiġifieri dan ma kellux x’jaqsam ma’ dawn l-affarijiet, imma kien dwar aviation fuel.  Kien hemm litigation, bħalma jkun hemm fuq materji bħal dawn li mhux bilfors ikun hemm korruzzjoni fihom, fejn kien hemm claim ta’ Shell ta’ €30 miljun jew $30 miljun, u s-settlement kien ta’ €5 miljun.  Dan ma kellu kellu x’jaqsam xejn mal-FPC, ma’ Tancred Tabone, ma’ George Farrugia, eċċ.

IS-SUR SAVIOUR BALZAN:  Jiddispjaċini, però assolutament ma naqbilx miegħek.  Li inti titkellem b’mod li qisu l-aviation fuel m’għandux x’jaqsam mal-procurement…  L-ewwel nett jien qgħadt attent fi kliemi u m’għedtx li l-FPC kien responsabbli to deny Shell li tbigħ aviation fuel.  Li qiegħed ngħid jien huwa li l-malaise tal-procurement fl-Enemalta, li hija responsabbli mix-xiri taż-żejt kollu, mid-dehra kienet xi ħaġa endemika.  U semmejt il-kwestjoni ta’ Shell.  Imma tiġix tgħidli li jien ma ngħidx li hija diabolika li fl-istess żmien li jien kont qed nuri li kien hemm xi ħaġa amiss fil-fuel procurement, il-Kabinett kien qed jagħti €5 miljun lir-rappreżentant Malti ta’ Shell!  U dan kollu sar fil-mistur, jiġifieri ma ħarġitx xi press release jew stqarrija ministerjali.  Jien nixtieq inkun naf jekk aħniex se nagħmlu l-istess man-nies kollha li ma rebħux tenders.  Allaħares nagħmlu hekk għax aħna li nħallsu t-taxxi, b’mod speċjali dawk li jkunu static bħalna, nispiċċaw niffinanzjaw din l-attività! Jiġifieri jien m’iniex qed ngħid li l-FPC kien irresponsabbli, imma qed ngħid li kien hemm struttura li ma kenitx perfetta imma kienet imperfetta.

THE CHAIRMAN:  Sur Balzan, to your credit, il-gazzetta tiegħek ħarġet din l-istorja f’Jannar 2013 fuq dan l-iskandlu li naħseb taqbel miegħi li allura huwa każ fejn kien hemm element ta’ korruzzjoni.  Naqblu?

IS-SUR SAVIOUR BALZAN:  Xi ħaġa li tidher lampanti.

THE CHAIRMAN:  U naqbel miegħek.  Meta ftit tal-ħin ilu semmejt id-deċiżjoni tal-Kabinett tal-15 ta’ Jannar 2013 fuq l-out of court settlement ta’ Shell, inti wżajt il-frażi “għalfejn qed niskantaw”.  Jien li smajtek, nifhem li qed tgħid: Isma’, bħalma kien hemm il-korruzzjoni kriminali fil-każ tax-xiri taż-żejt li l-MaltaToday żvelat fl-20 ta’ Jannar, l-istess attività kriminali kienet ukoll wara l-out of court settlement li l-Kabinett iddeċieda fil-15 ta’ Jannar.  Dik donna hija l-impressjoni li tajt.  Fhimt tajjeb jew ħażin?

IS-SUR SAVIOUR BALZAN:  Le, m’għedtx hekk.  Li għedt huwa li kien hemm sitwazzjoni li ma kenitx perfetta.  Jien ma nafx ir-raġunijiet per se għalfejn pereżempju Shell ilmentaw u ngħataw raġun li ma ngħatawx tender.  Jien naf biss li l-Kabinett Nazzjonalista għażel…  Dr. Fenech Adami qal li kien hemm talba għal €30 miljun u ngħataw €5 miljun.  Jien m’iniex qed ngħid li dik id-deċiżjoni kienet żbaljata, għalkemm jien ma kontx neħodha, imma li qed ngħid hu li finalment hija wkoll prova li s-sitwazzjoni f’Enemalta ma kenitx waħda feliċi.  Jekk inti, bħala Kabinett Nazzjonalista, ħamest ijiem qabel dan l-avveniment qed tieħu deċiżjoni…  U jkolli ngħid xi ħaġa interessanti f’dan kollu.  Dr. Fenech Adami qal li this was not fuel oil per se iżda kien aviation fuel, jiġifieri ma kienx il-fuel oil li jiġi deċiż fl-FPC.  Imma dak li huwa interessanti hu li George Farrugia kien involut b’mod intens u wieħed mill-ftit email communications ma’ Austin Gatt kien proprju fuq il-kwestjoni tal-aviation fuel.  Jiġifieri Totsa u Total kienu jirbħu tenders għall-aviation fuel. Il-punt hu li m’għandux x’jaqsam mal-fuel procurement imma mal-procurement in ġenerali tal-Enemalta u  mal-mod kif kienu jintgħażlu n-nies.

ONOR. BEPPE FENECH ADAMI:  Ħalli ngħid xi ħaġa għall-korrettezza għax jista’ jkun li nftehemt ħażin.

IS-SUR SAVIOUR BALZAN:  Jew jista’ jkun li fhimt ħażin.

ONOR. BEPPE FENECH ADAMI:  Iva, jista’ jkun li fhimt ħażin – jiena average – jew forsi stajt tispjega l-affarijiet ftit aħjar għax f’daqqa waħda qed nitkellmu fuq Simon Busuttil…

IS-SUR SAVIOUR BALZAN:  Intom politiċi u intom għajjattuli hawn.  At the end of the day jien naf li għal dak il-perjodu, l-istampa pinġiet lil MaltaToday bħallikieku hija riflessjoni tax-xitan!

ONOR. BEPPE FENECH ADAMI:  Inti tagħmel xogħlok u jien nagħmel xogħli.

IS-SUR SAVIOUR BALZAN:  Finalment il-punt kardinali huwa li aħna nippubblikaw kull storja.

ONOR. BEPPE FENECH ADAMI:  Il-każ ta’ Shell, li ġie mżeffen fl-aħħar tax-xhieda tiegħek…

IS-SUR SAVIOUR BALZAN:  Ma ġiex imżeffen; huwa każ interessanti.

ONOR. BEPPE FENECH ADAMI:  Huwa każ fejn Shell mhux tilfet tender imma rebħet tender.

IS-SUR SAVIOUR BALZAN:  Le, Shell ma rebħitx tenders.

ONOR. BEPPE FENECH ADAMI:  Tal-aviation fuel.

IS-SUR SAVIOUR BALZAN:  Shell ilmentaw li l-bids tagħhom were not treated favourably and therefore were commercially at a disadvantage.  This was the basis of their complaint, which could be a justified complaint. 

ONOR. BEPPE FENECH ADAMI:  I think the complaint was that they won a tender and then they had access problems biex jagħtu l-fuel lill-ajruplani u hemmhekk għamlu din il-claim.  Fetħu kawża, imbagħad kien hemm an out of court settlement u jien fhimt li m’għandu x’jaqsam xejn ma’ kif jinxtara l-aviation fuel.

THE CHAIRMAN:  Biex inkunu fair max-xhud hu stess ammetta u qal li ma jafx eżattament ir-raġunijiet.

ONOR. BEPPE FENECH ADAMI:  Jien ippruvajt niċċaraha ftit.

THE CHAIRMAN:  Sur Balzan, bħala Chairman tal-Kumitat ma nistax inħalli ċerti affarijiet li jkunu ntqalu għaddejjin mingħajr ma nistaqsi dwarhom.

Ftit tal-ħin ilu inti kont qiegħed tgħid li “teżisti dokumentazzjoni” u semmejt lil ċertu Ray Stafrace, u jekk fhimtek sew għedt li Austin Gatt kien jaf, u semmejt il-perjodu ta’ bejn l-2003 u l-2005, u għedt li hemm dokumentazzjoni li tista’ tkun aċċessibbli.  Għedt ukoll li kull deċiżjoni li ttieħdet kien jaf biha Austin Gatt.  Dan huwa l-kliem li għadek kemm għedt ftit tal-ħin ilu.

IS-SUR SAVIOUR BALZAN:  Hekk hu.

THE CHAIRMAN:  Jiġifieri b’riferenza għax-xhieda tiegħek dwar l-oil procurement, inti qiegħed timplika li l-ex Ministru Austin Gatt kien jaf li kien hemm illegalità, jew wrong doing, jew addirittura korruzzjoni għaddejja u m’għamel xejn?

IS-SUR SAVIOUR BALZAN:  Jien għedt li kien jaf bid-deċiżjonijiet li qed jittieħdu f’Enemalta, m’għedtx li kien jaf bil-korruzzjoni ta’ dak iż-żmien.  Li aktar tard kien jaf bil-problemi li kien hemm u bl-allegazzjonijiet…  Jien imbagħad għedt li f’Awwissu 2012 kien hemm is-security detail li mar fuq Lawrence Gonzi, Lawrence Gonzi ħasel idejh, u l-proċess kollu baqa’ għaddej.  Dak hu li għedt jien, u jien kont korrett f’dak li għedt.  Jien m’iniex qed ngħid li ministru m’għandux ikun jaf bl-informazzjoni, b’ebda mod ma jien qed ngħid hekk, imma qed ngħid li l-andament ta’ kif kienu jsiru l-affarijiet was also in his character.  Huwa bniedem li kien on the ball; ma jħallix dubbiena għaddejja.  Naħseb li m’għandekx bżonn id-deskrizzjoni tiegħi dwar Austin Gatt!

THE CHAIRMAN:  Imma ovvjament hawnhekk ma nassumu xejn u nistaqsu lix-xhud.

IS-SUR SAVIOUR BALZAN:  Jien dal-kliem irripetejtu fil-qorti, anke f’dan il-kuntest.

THE CHAIRMAN:  Lejn il-bidu tax-xhieda tiegħek inti kont qiegħed titkellem dwar li George Farrugia kien economical with the truth, ftit wara semmejt lil ċertu Godwin Sant, li kien membru tal-MRA, u f’dak il-kuntest għamilt riferenza għas-CFO, li ma tajtx ismu, li huwa, jew kien, l-istess persuna li kienet tieħu ħsieb l-accounts ta’ George Farrugia, u għamilt riferenza għal xi ħaġa ħażina li kienet għaddejja fi TM u li għadha ma ħarġitx fil-media.  Dan x’fhimt jien.  Fhimt sew?

IS-SUR SAVIOUR BALZAN:  Iva, fhimt perfettament.

THE CHAIRMAN:  Dan ir-wrong doing, whatever it was, tista’ tgħidli x’kien?  U fil-każ, għaliex mhux qed tintalab investigazzjoni, jew saret investigazzjoni?  Qed nistaqsi dan għax jekk kien hemm wrong doing, whatever it was and whoever was involved, u għaddej iż-żmien u mhux se jintalab li jittieħdu passi, taf daqsna li jkun aktar diffiċli biex issir investigazzjoni, għal diversi raġunijiet.  

IS-SUR SAVIOUR BALZAN:  Ħalli nippreċiża biex l-affarijiet ikunu aktar ċari.  Jien semmejt lil Ray Stafrace.  Ray Stafrace, taħt il-Ministru Austin Gatt kien spiċċa CFO ta’ TM.  Ovvjament Austin Gatt jgħid li jaf ħafna nies u jiltaqa’ ma’ ħafna nies, imma dawn ma kenux nies li ma kenux jafu lil Austin Gatt, anzi kienu magħrufa li kienu jafu lil Austin Gatt u kienu wkoll ixaqilbu ftit lejn partit u mhux lejn ieħor.  Dak kien responsabbli minn Aikon Ltd.  Tant hu hekk, li Aikon Ltd. kienet reġistrata fl-indirizz tiegħu – ma nafx jekk dan għadx għandu kariga, ma ċċekkjajtx, imma jista’ jkun li għad għandu kariga – meta dan kellu pożizzjoni ġo entità pubblika u aktar tard kien CFO ta’ TM, li aktar tard George Farrugia kellu wkoll il-pjaċir u jitfa’ tenders u jirbaħhom.  Ray Stafrace kien ukoll involut biex jirreġistra kumpanija ta’ Naeem Ahmed li fl-istampa internazzjonali kien magħruf bħala persuna li ċertament mhijiex verġni, u apparti minn hekk, kien wieħed mill-kuntatti konsistenti ta’ George Farrugia.  Huwa kien importanti ħafna, anke fuq il-prezz, fil-fatt fil-web chats jitkellmu fuq il-prezz u mhux prezz.  Ma nafx eżattament fejn irridu mmorru hawnhekk imma…

THE CHAIRMAN:  Għall-verità!  Huwa l-każ li hawnhekk inti tħoss li għandha ssir investigazzjoni, jekk hemm bżonn anke jidħlu l-Pulizija?

IS-SUR SAVIOUR BALZAN:  Jien għedt li l-Pulizija wrew żelu enormi biex jinterrogaw lil ċerti nies, biex imbagħad wara l-elezzjoni f’daqqa waħda ż-żelu spiċċa.  Jien xi kultant ikolli l-impressjoni li nibdew inħarsu lejn ċerti nies…  (Interruzzjonijiet)  Pereżempju hawn żelu ta’ ċerti bloggers li jinfexxew jattakkaw lin-nies personalment.  Dak żelu tgħidlu, jew ġenn!  

THE CHAIRMAN:  Żelu hija xi ħaġa pożittiva.

IS-SUR SAVIOUR BALZAN:  Hawn ħafna jaħsbu li hija pożittiva wkoll.  Bl-Ingliż ngħidu overzealous.  Jiġifieri kien hemm ċertu, ejja nsejjaħlu entużjażmu pożittiv, biex lil ċerti nies ma jinterrogawhomx.  Jekk tħares lejn il-mod kif kien jinterroga Angelo Gafà, pereżempju, issib li huwa diżgustanti.  Diżgustanti!  Jekk naraw il-mod kif kisser lil Ray Ferris, li llum huwa persuna distrutta u għadda minn martirju...  Anke l-istampa kissritu u kkundannatu, u dan għax sempliċement kien hemm giddieb, jismu George Farrugia, li vvinta fuqu, bħalma vvinta u ma qalx il-verità fuq nies oħra.  Din hija r-realtà.  Dan hu l-pern ta’ kollox.  Jien nemmen li x-xogħol tiegħi, apparti milli ninforma lin-nies, huwa wkoll li nikxef l-ipokrezija tan-nies.  Din hija persuna li llum għadha qed tinnegozja qisu ma ġara xejn; imur il-Libja left, right and centre qisu ma ġara xejn u n-nies li pponta lejhom huma nies li, jew għandhom problema biex isiefru, jew għandhom problema biex jinnegozjaw, jew għandhom l-assi tagħhom iffriżati.  Din hija r-realtà.  Dan kollu għax kien hemm is-sitwazzjoni assurda li persuna waħda, jismu Lawrence Gonzi, jemmen li l-maħfra tiegħu hija vanġelu.  Issa hawnhekk m’iniex qed nitkellem fuq politika imma qed nitkellem fuq ġudizzju politiku, u l-ġudizzju politiku, fl-opinjoni tiegħi kien ħażin.  U dan ktibtu kemm-il darba.  U n-nies li setgħu servew ta’ whistleblowers, li kienu l-aħwa Farrugia, ikkalpestajnihom.  Nerġa’ ngħid li ma naħsibx li dawn huma verġni, imma b’dak l-argument naħseb li l-biċċa l-kbira tal-business class mhumiex verġni.  Imma dak argument ieħor; imbagħad niġu għall-kultura tal-verġinità.  Li qed ngħid jien huwa li f’dan il-każ ġraw affarijiet inkredibbli.  Semmejt, pereżempju lil Ray Stafrace, CFO ta’ TM, fdat mill-Ministru Austin Gatt u responsabbli li rreġistra l-kumpanija Aikon Ltd. ta’ George Farrugia.  Dan li naf jien, min jaf x’hemm affarijiet li ma nafux!  Dawn lanqas biss bagħtu għalih biex jistaqsuh!  Inkredibbli!  U din hija l-kwestjoni kollha.  Qed nitkellem b’dan il-mod għax jien naħseb li sfortunatament, in-nies li kellhom jirrispondu għal għemilhom huma nies li llum ġew imtellgħin fuq pedestall u għandhom l-immunità, anzi għadhom għaddejjin bit-trading qisu ma ġara xejn.  U ma tkunx xi ħaġa kbira li nisimgħu li qed jagħmel trading fiż-żejt ukoll!  U anke Frank Sammut indirettament ma’ nies oħra, imma ma jimpurtax.

THE CHAIRMAN:  Il-Ministru Bonnici.

ONOR. OWEN BONNICI:  Ħalli mmur lura għall-kwestjoni ta’ Shell.  Ara tafx tgħidli jekk hux kollox beda meta Simon Busuttil, li kien l-avukat ta’ Shell, fl-2004 kiteb ittra lill-MRA fejn ipprotesta kontra dak li qal ma kienx hemm suq ħieles fil-qasam tal-fuel għall-ajruplani.  Inti f’pożizzjoni li tikkonferma li din it-tranżazzjoni li saret fl-2013 kellha l-bidu tagħha fl-2004?

IS-SUR SAVIOUR BALZAN:  L-impressjoni tiegħi hija – hawnhekk m’għandix id-dokumenti –...  Jien ukoll kelli inkontru f’xi perjodu dak iż-żmien, mingħajr ma naf xejn fuq din il-kwestjoni taż-żejt, ma’ dawn in-nies li għandhom rabta ma’ Shell fejn jitkellmu fuq il-mod inġust ta’ kif jintgħażlu l-affarijiet.  Jiġifieri jien kont konxju minnha imma dak iż-żmien kien prematur li jien nimmaġina l-affarijiet kif inhuma, ma kellix konoxxenza.  Kien hemm l-ilment ġustifikat… 

ONOR. OWEN BONNICI:  Però bħala stat ta’ fatt tikkonferma dan li qed ngħid jien li kollox beda meta Simon Busuttil…

IS-SUR SAVIOUR BALZAN:  Iva.

THE CHAIRMAN:  Onor. Bonnici, int Ministru għall-Ġustizzja u int ukoll avukat u jien se nistaqsik jekk aħna nippersonalizzawx il-kawżi.  Jiġifieri aħna ngħidu “avukat ABC kiteb”?  Jew ngħidu “il-klijent kiteb”?  Għalfejn qed nippersonalizzawha?  Minn meta ʼl hawn ngħidu “l-avukat Borg għamel kważa”?  Hekk ngħidu aħna l-qorti?

ONOR. OWEN BONNICI:  Taf kemm ilna nisimgħu li hija għarukaża li Emanuel Mallia kiteb ittra għan-nom tal-familja Farrugia?  Taf kemm ilna nisimgħu li hija għarukaża li  Emanuel Mallia kien l-avukat tal-familja Farrugia?  Issa jien qed nistaqsi…

ONOR. BEPPE FENECH ADAMI:  Onor. Bonnici, meta jien irriferejt għall-ittra ta’ Emanuel Mallia għamilt dan għax ridt nirriferi għall-kontenut ta’ ittra li bagħat Emanuel Mallia.  Għadek taqbeż għal Emanuel Mallia int!

ONOR. OWEN BONNICI:  Jien li qed nistaqsi huwa jekk is-Sur Balzan jaqbilx li bħala stat ta’ fatt kollox beda fl-2004 meta Dr. Simon Busuttil, bħala avukat – u qed ngħid dan b’mod ċar ħafna –...  

THE CHAIRMAN:  Mela issa nagħmlu witch hunt kontra l-avukati!

ONOR. OWEN BONNICI:  Le, bir-rispett kollu jien ma nippretendix li dan jiġi min-naħa li għamlet karriera quddiem il-PAC tgħid li Emanuel Mallia kien l-avukat tal-familja Farrugia.  Naħseb li għedtuha mitt darba!  Issa jien m’iniex qed nuża dak it-ton.  Kulma qed ngħid huwa li Simon Busuttil kien l-avukat ta’ Shell.  Jien qed nistaqsi jekk iniex korrett li ngħid li kollox beda meta l-avukat Malti ta’ Shell – Shell kienet rappreżentata mill-kumpanija Attard Ltd. – li inzerta kien Dr. Simon Busuttil – ma jien qed ngħid xejn ħażin b’daqshekk – fl-2004 kien kiteb lill-MRA jipprotesta fuq nuqqas ta’ kompetizzjoni ħielsa fejn jidħol il-provvediment tal-fuel għall-ajruplani.  Tikkonferma dan jew le? 

IS-SUR SAVIOUR BALZAN:  Iva, dan huwa dokumentat.  Ovvjament id-dettalji u d-dati preċiżi nafhom però ma nistax…
ONOR. OWEN BONNICI:  Ara jekk taqbilx miegħi li l-issue kienet li waqt li Shell kienu jipprovdu l-fuel għall-ajruplani, Enemalta kienet tipprovdi l-fuel għall-ajruplani u kellha wkoll il-faċilità tal-ħażna.  Shell, tramite l-avukat tagħha, kienet qed tgħid: Huwa sewwa li jien nipprovdi l-fuel għall-ajruplani u qed nikkompeti ma’ Enemalta li tipprovdi l-fuel tal-ajruplani u għandha wkoll il-ħażna tal-istess fuel?  Jien qed nistiednek tgħidli jekk inkunx korrett jekk ngħid li l-issue kienet fuq il-kwestjoni li minħabba li Enemalta kellha wkoll il-ħażna through l-MOBC over and above s-supply, Shell ħassew li ma kienx hemm tellieqa ġusta.  

IS-SUR SAVIOUR BALZAN:  Jien inżid xi ħaġa interessanti fiha din, għax lin-nies tant ibbumbardjajnihom fuq din il-kwestjoni taż-żejt li xi kultant ikun hemm saturation point fejn ma nkunux nistgħu nitkellmu aktar dwarha.  Jien nixtieq infakkar li l-MOBC u ħafna mill-affarijiet li kienu marbutin mal-ħażna, kienu f’idejn Frank Sammut.  Issa m’iniex qed nitkellem fuq il-perjodu 2003-2004 imma qabel l-2003.  Enemalta, primarjament kienet tixtri erba’ tip ta’ fuels: l-FSO, l-aviation fuel, l-unleaded u l-LPG.  U fejn hija d-duda f’din il-kwestjoni kollha?  Id-duda bażikament hija li l-persuna li kellha say fuq il-ħażniet kien Frank Sammut.  Ix-xamma ħażina ta’ Frank Sammut ma kenitx xamma li ħarġet għax tkellmet MaltaToday, MaltaToday sempliċement inkwadrata għax kellha l-fatti, imma kienet magħrufa internament fiż-żmien ta’ qabel.  George Farrugia fl-emails kien iddeskrivih bħala n-nittien u ħafna nies fil-mestjier kienu jafuh bħala bniedem li – il-kelma propizja ma nistax ngħidha hawnhekk għax niġi ċċensurat – mhuwiex affidabbli.

Ir-reazzjoni ta’ Shell kienet ibbażata fuq il-fatt li kien hemm problema għax Frank Sammut, along the line, had obviously…  Issa din hija kollha spekulazzjoni imma huwa ċar x’kien qiegħed jiġri.  Li qed ngħid jien huwa li x-xamma ta’ xi ħaġa imperfetta kienet ilha hemm.  Dik hija l-kwestjoni.

THE CHAIRMAN:  Il-Ministru Abela.

ONOR. CARMELO ABELA:  F’Jannar 2013 kien hemm din l-out of court settlement u naħseb li nkun korrett jekk ngħid li fi Frar kien hemm il-maħfra presidenzjali lil George Farrugia.  Jien ma naħsibx li Shell jiddiljaw biss f’dak li għandu x’jaqsam ma’ aviation fuel, imma jiddiljaw fuq affarijiet oħra wkoll, u t-tweġiba tiegħek, Sur Balzan, lill-Onor. Bonnici ddur proprju mal-ħażniet u mal-istess isem li ssibu diversi postijiet.  Taħseb li hija kumbinazzjoni li l-out of court settlement sar f’Jannar 2013 u ftit ġimgħat wara jingħata maħfra presidenzjali George Farrugia meta nafu b’dak kollu, mhux biss li ġie spjegat illum, imma anke f’laqgħat oħrajn?  (Interruzzjonijiet)  M’iniex qed ngħid hekk.  Tpoġġux kliem f’ħalqi li m’għedtx.  Jien għamilt mistoqsija u ma semmejt lill-ebda avukat.  Lanqas persuni b’isimhom ma semmejt, ma semmejt xejn.

IS-SUR SAVIOUR BALZAN:  Jien inkompli nsostni li t-timing tal-out of court settlement deċiż f’dik id-data huwa diaboliku, u huwa diaboliku għal raġunijiet marbutin mal-iskandlu taż-żejt, kif ukoll minħabba t-timing politiku. (Interruzzjonijiet)  Jien qed ngħid li t-timing ta’ dan huwa diaboliku.  Safejn niftakar jien, il-kampanja elettorali uffiċjalment bdiet fis-7 ta’ Jannar, u eżatt wara, ġara dan.  Jien naħseb li hija stramba. (Interruzzjonijiet)  Ma nafx jekk għandix nirrispondiha għax eżawrejniha din il-ħaġa.  Li qed ngħid jien huwa li filwaqt li ħafna nies staqsew u stagħġbu bl-istorja li dehret fil-MaltaToday li bażikament kienet storja li darrset ħafna nies fuq il-mod kif kienu jsiru ħafna affarijiet, ġimgħa qabel, ittieħdet deċiżjoni li kienet tirrifletti fuq il-mod kif kienu jittieħdu deċiżjonijiet dwar procurement.

ONOR. BEPPE FENECH ADAMI:  Ħalli nagħmillek dan ix-xenarju.  2003-2004 huwa l-mument li aħna dħalna fl-Unjoni Ewropea u allura huwa l-mument fejn Enemalta tilfet il-monopolju tagħha f’dak li għandu x’jaqsam mal-importazzjoni taż-żejt.  Naqblu li l-Enemalta kellha monopolju?

IS-SUR SAVIOUR BALZAN:  Hekk hu.

ONOR. BEPPE FENECH ADAMI:  Naqblu li dak il-monopolju spiċċa kif dħalna fl-Unjoni Ewropea?

IS-SUR SAVIOUR BALZAN:  Sa ċertu punt.

ONOR. BEPPE FENECH ADAMI:  Le.  (Interruzzjonijiet)  Imbagħad peress li Enemalta, minkejja li dħalna fl-Unjoni Ewropea, ma neħħietx immedjatament il-monopolju li kellha… (Interruzzjonijiet) Għax qegħdin nitkellmu fuq 2003-2004, eżattament kif dħalna fl-Unjoni Ewropea.  F’dak l-istadju Shell għamlet il-kważa.

IS-SUR SAVIOUR BALZAN:  Jien ma nixtieqx niddibatti.  Jien wieħed minn dawk li nemmen li meta partit fil-gvern, kwalunkwe partit, iħabbar id-data tal-elezzjoni, għandu jieqaf milli jieħu deċiżjonijiet li jistgħu jirriflettu fuq dan.  Dak huwa argument li ili nużah minn żmien żemżem!  (Interruzzjonijiet)  Jien qed ngħid li t-timing huwa diaboliku.  In-nies jiskantaw bl-istorja ta’ MaltaToday imma ma jiskantawx li ġimgħa qabel ingħata…  Din hija sempliċement opinjoni.  Ma naqblux, imma x’tagħmel?!  Jien qed inkun preċiż fi kliemi.  Immaġina kieku dan il-fatt kien pubbliku f’dak iż-żmien partikolari!  Imbagħad x’ngħidu?

THE CHAIRMAN:  Hawn aktar domandi?  Ma jidhirx li hawn għalhekk nirringrazzja lis-Sur Balzan u nitolbu jirtira.

Bi qbil bejn iż-żewġ naħat il-Kumitat qiegħed jiġi aġġornat għal nhar it-Tnejn, 16 ta’ Novembru 2015, fis-6:30 p.m.  

Fit-8:23p.m. il-Kumitat aġġorna.

